
Къэбэрдей-Балъкъэр Республикэм и Iэта-
щхьэм и саугъэтхэр 2024 гъэм «Илъэсым и 
егъэджакIуэ», «Илъэсым и гъэсакIуэ», «Илъэ-
сым и IэщIагъэлI», «Анэдэлъхубзэмрэ 
анэдэлъхубзэ литературэмкIэ егъэджакIуэ 
 нэхъыфI» урысейпсо зэпеуэхэм я щIыналъэ 
Iыхьэхэм щытекIуахэмрэ пэрыт увыпIэхэр 
щызыубыдахэмрэ етын:

«Илъэсым и егъэджакIуэ» урысейпсо 
зэпеуэм и щIыналъэ Iыхьэм щытекIуа

Успанов Щамил Саламбек и къуэм - Бахъ-
сэн муниципальнэ районым щыIэ Къулъ-
къужын Ищхъэрэ къуажэм «Псоми я зэхуэдэ 
курыт щIэныгъэ щрагъэгъуэт школ №3» и му-
ниципальнэ кIэзонэ IуэхущIапIэм тхыдэмрэ 
обществознаниемкIэ и егъэджакIуэм.

«Илъэсым и егъэджакIуэ» урысейпсо 
зэпеуэм и щIыналъэ Iыхьэм пэрыт 

увыпIэхэр щызыубыдахэу
Биттировэ Джаннетэ Мыхьэмэт и пхъум - 

Шэджэм муниципальнэ районым щыIэ Яны-
къуей къуажэм «Байсултанов А. Ю. и цIэр 
зезыхьэ псоми я зэхуэдэ курыт щIэныгъэ щра-
гъэгъуэт школ» и муниципальнэ кIэзонэ Iуэху-
щIапIэм инджылызыбзэкIэ и егъэджакIуэм

КIарцей Альберт Лиуан и къуэм - Бахъсэн 
къалэ округым «Лермонтов М. Ю. и цIэр 
зезыхьэ псоми я зэхуэдэ курыт щIэныгъэ щра-
гъэгъуэт школ №6» и муниципальнэ курыт 
щIэныгъэ щрагъэгъуэт IуэхущIапIэм урысыб-
зэмрэ литературэмкIэ и егъэджакIуэм,

«Илъэсым и гъэсакIуэ» урысейпсо 
IэщIагъэ зэпеуэм и щIыналъэ Iыхьэм 

щытекIуа
Доткъул Екатеринэ Виктор и пхъум - Нал-

шык къалэ округым и «Сабий сад №36» муни-
ципальнэ кIэзонэ зи школ кIуэгъуэ мыхъуахэр 
щаIыгъ, псоми я зэхуэдэ курыт щIэныгъэ 
щрагъэгъуэт IуэхущIапIэм и гъэсакIуэм,

«Илъэсым и гъэсакIуэ» урысейпсо 
IэщIагъэ зэпеуэм и щIыналъэ Iыхьэм 

пэрыт увыпIэхэр щызыубыдахэу
Щоджэн Залинэ Хьэсэн и пхъум - Бахъсэн 

муниципальнэ районым щыIэ ХьэтIохъущы-
къуей къуажэм «Куэтэншы ТI. М. и цIэр 
зезыхьэ, псоми я зэхуэдэ курыт щIэныгъэ 
щрагъэгъуэт школ №3» муниципальнэ Iуэху-
щIапIэм зи школ кIуэгъуэ мыхъуахэмкIэ и къу-
дамэм и гъэсакIуэм

Щокъарэ Марианнэ Аслъэнбий и пхъум - 
Шэджэм муниципальнэ районым щыIэ 
Щхьэлыкъуэ къуажэм и «Лучик» муници-
пальнэ кIэзонэ, зи школ кIуэгъуэ мыхъуахэр 

щаIыгъ, псоми я зэхуэдэ курыт щIэныгъэ 
щрагъэгъуэт и IуэхущIапIэм и гъэсакIуэм,

«Илъэсым и IэщIагъэлI» урысейпсо 
зэпеуэм и щIыналъэ Iыхьэм щытекIуа

Труфановэ Ольгэ Владимир и пхъум - 
«Къэбэрдей-Балъкъэр автомобиль-гъуэгу 
кол ледж» IэщIагъэ щрагъэгъуэт къэрал 
еджа пIэм и егъэджакIуэм,

«Илъэсым и IэщIагъэлI» урысейпсо 
зэпеуэм и щIыналъэ Iыхьэм пэрыт 

увыпIэхэр щызыубыдахэу
Гуэнгъэпщ Ратмир Май-Мир и къуэм - 

«УхуакIуэ» Къэбэрдей-Балъкъэр колледж» Iэ-
щIагъэ щрагъэгъуэт къэрал еджапIэм IэщIа-
гъэхэм щыхуезыгъаджэ IэщIагъэлIым;

Отаровэ Сакинат Магомед и пхъум - 
«Эльбрус щIыналъэ колледж» IэщIагъэ щра-
гъэгъуэт къэрал еджапIэм IэщIагъэхэм щы-
хуезыгъаджэ IэщIагъэлIым;

«Анэдэлъхубзэмрэ анэдэлъхубзэ 
литературэмкIэ егъэджакIуэ нэхъыфI» 

урысейпсо IэщIагъэ зэпеуэм и щIыналъэ 
Iыхьэм щытекIуа

Жылау Жаннэ Мухьэмэд и пхъум - Бахъ-
сэн муниципальнэ районым щыIэ ХьэтIохъу-
щыкъуей къуажэм «Куэтэншы ТI. М. и цIэр зе-
зыхьэ, псоми я зэхуэдэ курыт щIэныгъэ щра-
гъэгъуэт школ №3» и муниципальнэ IуэхущIа-
пIэм анэдэлъхубзэмрэ (къэбэрдей-шэрджэ сы -
бзэмрэ) литературэмкIэ и егъэджа кIуэм,

«Анэдэлъхубзэмрэ анэдэлъхубзэ 
литературэмкIэ егъэджакIуэ нэхъыфI» 

урысейпсо IэщIагъэ зэпеуэм и щIыналъэ 
Iыхьэм пэрыт увыпIэхэр щызыубыдахэу
Бледных Маринэ Валерий и пхъум - Про-

хладнэ муниципальнэ районым и «Екатери-
ноградскэ станицэм псоми я зэхуэдэ курыт 
щIэныгъэ щрагъэгъуэт школ» и муниципа-
льнэ IуэхущIапIэм анэдэлъхубзэмрэ (урысыб-
зэмрэ) литературэмкIэ и егъэджакIуэм

Мокаевэ Мадинэ Борис и пхъум - Шэрэдж 
муниципальнэ районым «Бабугент къуажэм 
Батчаевэ Р. А. и цIэр зэрихьэу дэт, псоми я 
зэхуэдэ курыт щIэныгъэ щрагъэгъуэт школ» и 
муниципальнэ IуэхущIапIэм анэдэлъхубзэмрэ 
(балъкъэрыбзэмрэ) литературэмкIэ и егъэ-
джа кIуэм.

Къэбэрдей-Балъкъэр Республикэм и
Iэтащхьэ                           КIУЭКIУЭ Казбек.

Налшык къалэ
2024 гъэм шыщхьэуIум и 12-м
№68-УГ

Адыгэ Республикэм мы махуэхэм 
щолажьэ «Адыгэ хабзэ» зыфIаща 
ныбжьыщIэ лагерыр. Абы къекIуэ-
лIащ Адыгейм, Къэбэрдей-Балъ-
къэ рым, Къэрэшей-Шэрджэсым, 
Краснодар крайм, Тыркум къикIа 
ныбжьыщIи 100-м  щIигъу. АР-м и 
щIыпIэ нэхъ дахэ хэм ящыщ Рыфа-
бгъуэ и псы къе жэххэм я деж адыгэ 
щIалэгъуалэр бзэм, щэнхабзэм 
щыхуагъасэ, лъэпкъ зыхэщIыкI 
яIэным хуаущий. 

АДЫГЭБЗЭР фIыуэ зыщIэ, зыгъэ-
лъапIэ ныбжьыщIэхэм тхьэмахуэм и 
кIуэцIкIэ загъэпсэхунущ, лъэпкъым 
бгъэдэлъ беягъым, хъугъуэфIы-
гъуэхэм теухуауэ ящIэм нэхъри ха-
гъахъуэу. 

Лагерыр къыщызэIуахым Адыгэ 
Республикэм и Iэтащхьэ КъумпIыл 
Мурат и цIэкIэ фIэхъус псалъэкIэ 
къызэхуэсахэм захуигъэзащ АР-м и 
Министрхэм я кабинетым и тхьэ-
мадэм и къуэдзэ, Адыгейм финанс-
хэмкIэ и министр Орлов Виктор. 
Адыгэ хабзэр, щэнхабзэр хъума 
 хъу нымкIэ лагерым мыхьэнэ ин зэ-
ри Iэр къыхигъэщащ абы икIи ныб-
жьыщIэхэм ехъуэхъуащ Адыгейм 
щагъэкIуа махуэхэр гуапэу ягу къи-
нэжыну. 

- Урысейм щыпсэу цIыхухэм, 
лъэпкъхэм я щэнхабзэр, анэдэлъхуб-
зэр яхъумэным, зрагъэужьыным 
 УФ-м и Президентым и нэIэ тет зэ-
пытщ. Мы гъэм илъэс етIуанэ мэхъу 
лагерыр зэрызыхэтшэрэ, ар ди щэн, 
ди хабзэ, адыгэбзэр хъумэным хуо-
лажьэ. Адыгейм и Iэтащхьэ Къум-
пIыл Мурат мы Iуэхум и нэIэ зэрыте-
тым щхьэкIэ хуабжьу дыхуэарэзыщ. 
Анэдэлъхубзэр фIыуэ фщIэн хуейщ, 
сыт щхьэкIэ жыпIэмэ, ди къэкIуэнур 
фэращ зэлъытари зи IэмыщIэ  илъри, 
- жиIащ Гуманитар къэхутэныгъэхэм-
кIэ Адыгей къэрал институтым и 
тхьэмадэ, ЩIэныгъэхэмкIэ Дунейпсо 
Адыгэ академием и вице-президент 
ЛIэужь Iэдэм.

Адыгэбзэр зыщIэхэм нэхъри я 
щIэныгъэр хагъэхъуэну, зымыщIэхэм 
зрагъэщIэну, зэрыадыгэм иригуш-
хуэу псэуну щIалэгъуалэм захуигъэ-
защ республикэм и Адыгэ Хасэм и 
тхьэмадэ ЛIымыщэкъуэ Рэмэзан. 

Адыгейм и творческэ гупхэу 
«Ошад»-мрэ «Синдикэ»-мрэ дахэу 
зыкъагъэлъэгъуащ пэублэ махуэм, 
уэрэджыIакIуэ Долэ Батыр и концер-
тым хьэщIэхэр еплъащ.

Лагерым и пашэ, Гуманитар къэ-
хутэныгъэхэмкIэ Адыгей къэрал ин-
ститутым и тхьэмадэм и къуэдзэ Би-
данокъуэ Марзет кърахьэжьа Iуэху 
дахэм щытепсэлъыхьым мыр жиIащ:

- Мы гъэм лагерыр етIуанэу йо-
кIуэкI. Нэгъабэ ныбжьыщIэ 50 къед-

Къэбэрдей-Балъкъэрым илъэс етIуанэ хъуауэ ехъулIэны-
гъэ яIэу щагъэзащIэ «Сэ сыущиякIуэщ» Iуэхур. 

АР ХУЭГЪЭЗАЩ сабий зеиншэ хэмрэ адэ-анэ зыщхьэщымыт-
хэмрэ я нэIэ трагъэтыным. ГъэсакIуэ-ущиякIуэхэр ядоIэпыкъу 
 гугъуехь пэщIэхуа ныбжьыщIэхэм, ахэр гъащIэм хэзэгъэжыным 
теухуауэ яхузэфIэкI ящIэ. IэнатIэ зэмылIэужьыгъуэхэм щыпа-
шэхэм, IэщIагъэлI ныбжьыщIэхэмрэ жылагъуэ лэжьакIуэхэмрэ 
къыхаш сабийхэм ущиякIуэ яхуэхъур. Проектыр хагъэхьащ 
«ЩIыналъэр - щIалэгъуалэм папщIэ» программэм. 

Зэрылэжьэну щIыкIэр ягъэбелджылащ республикэм и психо-
логхэмрэ гъэсакIуэхэмрэ. Къызэрыхэдгъэщащи, щIэблэр гъэ-
сэным, утыку ихьэфу, я Iуэху еплъыкIэ къагъэлъэгъуэфу щIыным 
ар хуэунэтIащ. Апхуэдэ мурадкIэ къызэрагъэпэщ зэхуэсхэр, 
 дерсхэр, «стIол хъурейхэр». 

«Сэ сыущиякIуэщ» Iуэхум хыхьэу, иджыблагъэ КъБР-м ЩIалэ-
гъуалэм я IуэхухэмкIэ и министерствэм и жэрдэмкIэ, Тэрч къа-
лэм щекIуэкIащ «УщиякIуэ-гъэсакIуэ» семинарыр. Iуэхур зыте-
щIыхьауэ щытар нэхъыжьхэр сабийхэмрэ ныбжьыщIэхэмрэ 
зэрадэлэжьапхъэ Iэмалхэр егъэфIэкIуэнырщ, езы гъэсакIуэхэр 
зэгъэчэнджэщынырщ. 

Зэхуэсым кърагъэблэгъат балигъ ныбжьым нэмысахэм я хуи-
тыныгъэхэр хъумэнымкIэ муниципальнэ комиссэхэм, КъБР-м и 
МВД-м балигъ ныбжьым нэмысахэм я IуэхухэмкIэ и къудамэхэм 
я лIыкIуэхэр, «Пашэхэм я зэщIэхъееныгъэ» щIыналъэ къудамэм, 
жылагъуэ щIалэгъуалэ зэгухьэныгъэхэм хэтхэр, гъэсакIуэхэмрэ 
психологхэмрэ.

Апхуэдэуи зэхуэсым хэтащ КъБР-м и Правительствэм и 
УнафэщIым и къуэдзэ - КъБР-м и министр Къуэшырокъуэ За-
лымрэ КъБР-м щIалэгъуалэм я IуэхухэмкIэ и министр Лу 
Азэмэтрэ. ЗэIущIэм къыщызэщIакъуащ ирагъэкIуэкI лэжьыгъэр, 
апхуэдэуи тепсэлъыхьащ зи ужь ит Iуэхур зэрырагъэфIэкIуэфы-
ну щIыкIэм. Лу Азэмэт зэрыжиIэмкIэ, программэм мы гъэм зра-
гъэубгъуащ, ирагъэфIэкIуащ. «НыбжьыщIэхэр жылагъуэ гъа-
щIэм нэхъ жыджэру хэту егъэсэнымрэ ныбжьэгъухэр зэрагъэ-
гъуэтынымкIэ мы Iуэхум уасэ иIэкъым, - къыхегъэщ министрым. 
- Абы тещIыхьауэ гъэсакIуэхэр илъэсым и кIуэцIкIэ сабийхэм 
ядолажьэ: музейхэм яшэ, хэкупсэ Iуэхухэм хашэ, щIалэгъуалэ 
зэгухьэныгъэхэм щекIуэкI лэжьыгъэм щагъэгъуазэ. «Сэ сыущи-
якIуэщ» проектым щIэуэ хэтлъхьахэм ящыщщ «Унагъуэ гъэса-
кIуэ» щхьэхуэу къызэрыхэдгъэбелджылыкIар. Апхуэдэхэр зэ-
фIэкI нэхъ ин зыбгъэдэлъ IэщIагъэлIхэрщ къызыхахыр икIи 
 гугъуехь здэщыIэ унагъуэхэм егъэбыдылIауэ ядолажьэ.

Къыхэгъэщыпхъэщ мы Iуэхур КъБР-м и Iэтащхьэм и дэIэпы-
къуэгъукIэ зэрагъэзащIэр. Ар, хабзэ дахэ зэрыхъуащи, илъэс 
къэс ирагъэкIуэкIыну я мурадщ.

БАГЪЭТЫР  Луизэ.

ИлъэсипщI ирикъуащ Урысей Федера-
цэм экономикэ дэкъузэныгъэхэр къезы-
щIылIа къэралхэм я ерыскъыхэкIхэр ди 
щIыналъэм кърашэну хуит мыщIыным теу-
хуауэ УФ-м и Президентым 2014 гъэм 
шыщхьэуIум и 6-м къыдигъэкIа унафэр - 
«Урысей Федерацэм и шынагъуэншагъэр 
къызэгъэпэщыным ехьэлIа социально-
эко номикэ Iуэхугъуэ щхьэхуэхэр егъэ кIуэ-
кIыным и IуэхукIэ» жыхуиIэр. 

А ЗЭМАНЫМ къриубыдэу къэралым и мэ-
къумэш-промышленнэ комплексым фIыуэ 
зиужьащ, и IэнатIэ псоми иджырей техноло-
гиехэм зыщригъэубгъуащ, нэхъ мыхьэнэ зиIэ 
мэкъумэш IэнатIэхэмкIэ дунейпсо сату щIы-
пIэхэм пашэныгъэр щиубыдащ.

УФ-м мэкъумэш хозяйствэмкIэ и министр 
Лут Оксанэ иджыблагъэ зэрыжиIамкIэ, 
иужьрей илъэсипщIым къэралым и мэкъу-
мэш IэнатIэм жыджэру зэрызиужьам и мы-
закъуэу, ерыскъым ехьэлIауэ дуней псом 
шынагъуэ къыщымыгъэхъуным и шэсыпIэуи 
къэуващ. 

«ЦIыхухэр нэхъыбэу зыхуэныкъуэ ерыс-
къыхэмкIэ нобэ къэралыр къызэдгъэпэщ 
 къудей мыхъуу, дунейпсо сату щIыпIэхэм 
щынэхъыфIхэм дахохьэ. УФ-м и компание-
хэм сыт хуэдэ ерыскъыгъуэри къахущIэгъэ-
кIынущ, хамэ къэралхэм яйхэм зыкIи къа-
кIэрымыхуу, уеблэмэ нэхъыфIу. Апхуэдэуи 
ахэр япэщIэтыфынущ дунейм къыщекIуэкI 
сыт хуэдэ зэхъуэкIыныгъэхэми. Абы и 
щыхьэтщ 2022 - 2023 гъэхэм хамэ къэралхэм 
я компание цIэрыIуэхэр УФ-м зэрикIыжар. 
2014 гъэм хуэдэуи, абыхэм къагъэна сату 
щIыпIэхэр ди IуэхущIапIэхэм яубыдащ икIи 
продукцэхэм я фIагъкIэ ди щэхуакIуэхэм а 
зэхъуэкIыныгъэхэр зыуи зыхащIакъым», - 
къыхигъэщащ Лут Оксанэ. 

2014 - 2023 гъэхэм УФ-м и мэкъумэш Iэна-
тIэхэм хэхъуэу яIащ процент 33,2-рэ, ерыс-
къыхэкIхэмкIэ - процент 42,9-рэ. Псом хуэ-

мыдэу шэщIауэ зызыужьхэм яхохьэ мэкъу-
мэш къэкIыгъэхэмкIэ, Iэщ гъэхъунымкIэ, 
ерыскъы промышленностымкIэ IэнатIэхэр.

Къэбэрдей-Балъкъэрым и мэкъумэш-
промышленнэ комплексми ехъулIэныгъэфI-
хэр къигъэлъэгъуащ а лъэхъэнэм. Псалъэм 
къыдэкIуэу, зэхуэдгъадэмэ, 2014 гъэм рес-
публикэм къыщIигъэкIащ мэкъумэш продук-
цэу сом мелард 34,3-рэ и уасэ. 2023 гъэм, 
къызэрабжыжамкIэ, ар сом мелард 96-м 
нызэрыхьэсащ. 

Къапщытэж лъэхъэнэм къриубыдэу хэхъуэ 
къагъэлъэгъуащ гъавэ нэхъыщхьэхэмкIи, 
Iэщ гъэхъунымкIи: гъавапхъэхэмкIэ - про-
цент 50-кIэ, хадэхэкIхэмкIэ - процент 54-кIэ, 
пхъэщхьэмыщхьэхэмрэ мэракIуэ лIэужьы-
гъуэхэмкIэ - проценти 5,5-кIэ, былымылымрэ 
джэдкъазылымкIэ (псэууэ шэчауэ) - процент 
36-кIэ, шэмкIэ - процент 30-кIэ, джэдыкIэм-
кIэ - процент 30-м нэблагъэкIэ. 

Пхъэщхьэмыщхьэ хъумапIэу яухуэм и куэ-
дагъым илъэс къэс къыхэхъуэ зэпытщ икIи 
абы и фIыгъэкIи къэралым щыпсэухэм Iэмал 
яIэщ илъэс хъурейкIэ пхъэщхьэмыщхьэр я 
Iэнэм телъыну, абы къыдэкIуэу, хамэ къэрал-
хэм къыщащэхум кIэрагъэхуну. Псори зэхэту 
хъумапIэхэм иджыпсту щIэхуэнущ тонн мин 
298,5-рэ икIи ар нэхъыбэ зэращIыным пыщIа 
лэжьыгъэхэри ягъэувыIэркъым. 

«Ди мэкъумэш IэнатIэм зегъэужьыным 
хуэу нэтIа зы лъэбакъуэ тчыжыну къытпэ-
щылъщ иджыри. 2030 гъэм нэсыхукIэ дгъэ-
зэщIэну Президентым и Май указым къыщы-
гъэлъэгъуа Iуэхугъуэхэм ящыщу, ерыскъы-
хэкIхэм - Iыхьэ плIанэ, экспортым дгъакIуэм - 
хуэдэ 1,5-кIэ хэдгъэхъуэн хуейщ. Абы щхьэкIэ 
къытхуэнэжа илъэсихым ди технологиехэр ед-
гъэфIэкIуэн хуейщ, хамэ къэралхэм абых-
эмкIэ дазэрыпыщIар гъэмэщIауэ е гъэ-
кIуэдыпауэ. Псом хуэмыдэу селекцэмрэ гене-
тикэмкIэ, Iэщым зэреIэзэ хущхъуэхэмкIэ, нэ-
гъуэщIхэмкIи», - жиIащ министр Лут Оксанэ. 

ХЬЭЩЫКЪУЕЙ  Олег.

Къэбэрдей-Балъкъэр Республикэм и Iэтащхьэм и саугъэтхэр 2024 гъэм «Илъэсым и 
егъэджакIуэ», «Илъэсым и гъэсакIуэ», «Илъэсым и IэщIагъэлI», «Анэдэлъхубзэмрэ 

анэдэлъхубзэ литературэмкIэ егъэджакIуэ нэхъыфI» урысейпсо зэпеуэхэм я щIыналъэ 
Iыхьэхэм щытекIуахэмрэ пэрыт увыпIэхэр щызыубыдахэмрэ етыным и IуэхукIэ

Къэбэрдей-Балъкъэр Республикэм
и Iэтащхьэм и Указ

КъБР-м и Iэтащхьэ КIуэкIуэ Казбек 
 уна фэ къищтащ дзэ Iуэху хэхам хэту Уры-
сейм и дзэм къулыкъу щащIэн папщIэ, 
 УФ-м ЗыхъумэжыныгъэмкIэ и министер-
ствэм контракт езыщIылIэхэм зэ тыгъуэу 
ират ахъшэр нобэ къыщыщIэдзауэ хагъэ-
хъуэну. 

УНАФЭР республикэм и Iэтащхьэм къищ-
тащ УФ-м и Президент Путин Владимир дзэ 
Iуэху хэхам хэтхэм защIэгъэкъуэным теухуауэ 
къалэн къащищIахэр игъэзащIэкIэрэ. 

ШыщхьэуIум и 1-м щегъэжьауэ мазаем и 
14 пщIондэ дзэ Iуэху хэхам хыхьэхэм зэ ты-
гъуэу ират ахъшэр КъБР-м сом 1 мелуанрэ 
мини 100-м нэсу щыщытащ. ШыщхьэуIум и 
15-м щегъэжьауэ дызэрыт илъэсым и дыгъэ-
гъазэм и 31 пщIондэ а ахъшэр сом 1 мел-
уанрэ мин 500-м нэсу щытынущ. Аращи, Къэ-
бэрдей-Балъкъэрым щыщу дзэ Iуэху хэхам 
хэтын мурадкIэ Урысейм и дзэм зэгурыIуэны-
гъэ езыщIылIэхэм къэралым къарит сом мин 
400-р хэту, псори зэгъусэу сом 1 мелуанрэ 
мин 900-рэ къаIэрыхьэнущ.

Сом 1 мелуанрэ мин 900-м нос

гъэблэгъамэ, мы гъэм 100 щохьэщIэ 
ди республикэм. Мыбы укъэкIуэн 
 папщIэ, зэфIэкI щхьэхуэхэр къэб-
гъэлъэгъуэн хуейщ, псом япэрауэ, 
адыгэбзэр шэрыуэу пщIапхъэщ, 
лъэпкъ щэнхабзэхэм ущыгъуазэу 
щытыпхъэщ. Нэгъабэ щыIахэми я 
 гуапэу къытрагъэзэжащ, иджы япэу 
кърихьэлIахэми гукъыдэж яIэу къыт-
хэтщ. 2023 гъэм Къэрэшей-Шэрджэ-
сым адыгэ ныбжьыщIи 5 къикIати, 
иджы абазэхэри къыздашащ, ахэри 
адыгэбзэм зэрырипсалъэр умы-
гъэщIэгъуэн плъэкIыркъым. Тыркум 
щыщу цIыхуи 9 щыIэщ мы гъэм ди 
лагерым, - жеIэ Марзет. - Мы гъэма-
хуэ зэхуэсыр къызэзыгъэпэщахэм 
ящыщщ лагерым и унафэщIым и 
 къуэдзэ, адыгэбзэмкIэ егъэджакIуэ 
Тэмзокъуэ Маринэ, гъэсэныгъэ 
IуэхумкIэ жэуап зыхьыр Адыгэ Хасэм 
хэт, АР-м, УФ-м щIыхь зиIэ я тренер 
Хъуэт Инусщ, апхуэдэу цIыкIухэм 
ядолажьэ Гуманитар къэхутэныгъэ-
хэмкIэ Адыгей къэрал институтым и 
лэжьакIуэхэу Сихъу СулътIан, Нэ-
гъэрокъуэ Казбек, Цей Марет сымэ. 
Дэтхэнэми я пщэрылъхэр Iэзэу ягъэ-
защIэ, ныбжьыщIэхэм папщIэ про-
граммэ гъэщIэгъуэн зэхалъхьащ. 
Махуэ къэс адыгэбзэмкIэ щIэны-
гъэрылажьэ цIэрыIуэхэр къыдогъэ-
благъэ, зэпеуэхэр, зэIущIэхэр ира-
гъэкIуэкI. Пщыхьэщхьэ къэс джэгу 
зэхашэ, Адыгейм и щIыпIэ дахэхэр 
ирагъэлъагъу. Сэ къызэрыслъытэм-
кIэ, дэ ди къалэн нэхъыщхьэр зи 
анэдэлъхубзэкIэ псалъэ, гупсысэ 
ныбжьыщIэхэр нэхъыбэ щIынырщ, 
абы пщIэ хуащIу щIэблэр къэгъэ-
хъунырщ. Япэ махуэр адыгэ хабзэм 
теухуакIэ къыщIэддзащ, адыгэ уна-
гъуэм илъ зэхущытыкIэм тедухуащ 
къыкIэлъыкIуэ махуэр. Апхуэдэ щIы-

кIэкIэ, махуэщIэ къэс IуэхугъуэщIэм 
ехьэлIауэ дызопсалъэ, езыхэм ящIэ-
ри жыдогъэIэ, Iуэхум хэзыщIыкI -       
хэ -ми я гупсысэм щIыдогъэдэIу. 
Илъэс 18-м щегъэжьауэ илъэс 25-м 
нэс зи ныбжь щIалэгъуалэщ лаге-
рым щы Iэр, - къыпещэ Биданокъуэ 
Марзет.

Адыгэ лъэпкъым щыщ ныбжьы-
щIэхэу щIыпIэ зэмылIэужьыгъуэхэм 
къикIахэм хуабжьу ягу дохьэ здэщыIэ 
лагерыр. 

Ацумыжъ Маринэ АР-м и Тэхъу-
тэмыкъуей къуажэм дэт Щэнхабзэм-
кIэ унэм щолажьэ. Мыпхуэдэ зэхыхьэ 
щыIэну зэрызэхихыу, и гуапэу къэ-
кIуащ, сыт щхьэкIэ жыпIэмэ, куэд 
щIауэ хуейт Iурылъ адыгэбзэр нэхъ 
шэрыуэ ищIыну. Ар щогуфIыкI зэхуэ-
сахэм яку дэлъ гулъытэм, ныбжьэ-
гъущIэ хэр иIэ зэрыхъуам. Къищынэ-

мыщIауэ, нэгъуэщI диалектхэр 
зэрызэхихыр, хэгъэгу зэмылIэужьы-
гъуэхэм щыпсэу адыгэхэм я хабзэхэр 
зэрызэщхьэщыкIыр фIэгъэщIэгъуэ-
ну зрегъащIэ. 

Щоджэн Мухьэмэд Тыркум къи-
кIащ, гупым нэхъыжьу яхэтщ, езыр 
егъэджакIуэщ. И адэшхуэхэм я щIы-
гужьым илъэс 13-кIэ узэIэбэкIыжмэ 
япэу къэкIуауэ щытащ, иджыри зэ 
апхуэдэ Iэмал зэригъуэтам щхьэкIэ, 
лагерым и къызэгъэпэщакIуэхэм 
хуабжьу яхуэарэзыщ. 

- Ди адыгэ хэку сызэрисым, си 
псэр егъэгуфIэ, си гур ин ещI. Сэ 
къыздэсша ныбжьыщIэхэми яфIэте-
лъыджэу щыIэщ Адыгейм, мыбы 
щызэхах, щалъагъу псори яфIэда-
хэщ. ЖыпIэнуракъэ, ди унэ дисыж 
хуэдэу къытщагъэхъуу бысымхэр 
къытхуэгумащIэщ. 

Къэзан Даннэ Налшык икIащ, 
иджы етIуанэу макIуэ.

- Ди къуэш республикэм щыщ ныб-
жьыщIэхэм нэIуасэ сазэрыхуэхъуам 
сыщогуфIыкI. Нэгъабэрей зэхыхьэр 
иджыри сигу илъщ: жэщщысхэр, 
джэгухэр, зэIущIэхэр… Абы къы-
хэкIыу мы зэхыхьэри блэзгъэкIыфы-
нутэкъым, уеблэмэ иджырей про-
граммэр нэхъ гъэщIэгъуэныжу зэха-
лъхьащ. Хуабжьу сфIэфIщ Шапсы-
гъым, Тыркум къикIа адыгэхэр 
зэ рызэзгъэцIыхуар. Си ныбжьэгъу-
хэм сепсалъэурэ я диалектыр къыз-
гурыIуэ сыхъуащ, къэбэрдеибзэри 
езыхэм хуэмурэ зэрагъащIэ, - жеIэ 
пщащэм. 

Махуи 7-м къриубыдэу адыгэ щIа-
лэгъуалэр лагерым къыдашурэ Ады-
гейм и щIыпIэ дахэхэм зыщра-
гъэплъыхьынущ, музейхэм, театр-
хэм яшэнущ. 

НЭЩIЭПЫДЖЭ  Замирэ.

Гъэмахуэ-2024Адыгэ щIалэгъуалэм я зэхыхьэ

Ерыскъы шынагъуэншагъэр къызэрагъэпэщ

УщиякIуэхэр  ядоIэпыкъу

Дыгъуасэ ди республикэм къеблэ-
гъащ «Большая перемена», «Педагоги-
ческий экспресс» клубхэм я унафэщI-
хэмрэ Урысейпсо Егъэджэныгъэ зекIуэм 
хэт егъэджакIуэ пашэхэмрэ. 

УРЫСЕЙМ и хэгъэгу 55-м къикIа, «Боль-
шая перемена» клубым хэт гъэсакIуи 
 108-м, мафIэгу щхьэхуэкIэ щIыналъэхэр 
къызэхакIухь. Москва къыщежьахэр щы-
хьэщIащ Мейкъуапэ, Владикавказ, Грознэ, 
Мэхъэчкъалэ, иужьрей зэIущIэхэр Нал-
шык щрагъэкIуэкIыну къыдыхьащ. Дэт-
хэнэ къалэми егъэджэныгъэ програм-
мэхэм щыхэлэжьащ гупыр. 

Ди къэралым и гъэсакIуэ-егъэджакIуэ 
нэхъыфIхэр здэкIуэ щIыпIэм щагъэлъа-
гъуэр езыхэм я Iэзагъым и закъуэкъым, 
атIэ егъэджэныгъэм епха гугъуехьхэмрэ 
къагъэсэбэп хъуну щIэуэ къыхыхьахэмрэ 
щызэпкърах, лэжьыгъэм и пIалъэкIэ 
йочэнджэщ езыхэм хуэдэ егъэджакIуэхэм. 
Гулъытэ хэха зыхуащIхэм ящыщщ егъэ-
джакIуэмрэ еджакIуэмрэ щызэдэлажьэ 
дерс хэхахэр. Абыхэм щагъэлъагъуэн Iэ-

мали Iэзагъи яIэщ ди егъэджакIуэхэмрэ 
гъэсакIуэхэмрэ, нэгъуэщI хэгъэгухэм щы-
лажьэ IэщIагъэлIхэм къагъэсэбэпыну, 
щапхъэ трахыну. 

Къэбэрдей-Балъкъэрми исщ «Большая 
перемена» клубым хэтхэр. Абыхэм зэ-
гъусэу республикэм и егъэджэныгъэ Iуэху-
щIапIэхэр къызэхакIухьынущ, щIалэгъуа-
лэ центрхэм еблэгъэнущ, ди лъахэм и 
щIыпIэ дахэхэр ирагъэлъагъунущ. 

Налшык къалэ и гъущI гъуэгу вокзалым 
IэщIагъэлIхэр къыщрагъэблэгъащ  Къэ -
бэрдей-Балъкъэрым и Правительст вэм и 
УнафэщIым и къуэдзэ - КъБР-м и министр 
Къуэшырокъуэ Залым, КъБР-м ЩIалэ-
гъуалэм я IуэхухэмкIэ и министр Лу Азэ-
мэт, ныбжьыщIэхэм. 

Егъэджэныгъэ IэнатIэм пэрытхэм я нэ-
хъыфIхэр зыхэт зекIуэр къызэрагъэпэ-
щащ «Большая перемена» зэгухьэныгъэм-
рэ ЩIалэгъуалэ IуэхухэмкIэ федеральнэ 
агентствэмрэ. Мы Iуэхур щыщщ Прези-
дентым и жэрдэмкIэ ирагъэжьа «Урысейр 
Iэмалхэм я къэралщ» лэжьыгъэм. 

КЪЭБАРТ  Мирэ.

Ди хьэщIэщ гъэсакIуэ, егъэджакIуэ пашэхэр

Ди мурадхэр
*Политикэм - политикэ Iуэху зехьэкIэ 

зэмылIэужьыгъуэ щыIэн зэрыхуейр пхы-
гъэкIын, къулыкъу IэнатIэ псори хэхыны-
гъэрэ зэхьэзэхуэкIэ тын хабзэр тегъэкIуэн; 
цIыхубэ зэгухьэныгъэхэр унафэ зыIэ-
щIэлъхэм хуиту епсалъэу щIын. 

*Экономикэм - хьэрычэтыщIэхэр хэ-
гъэзыхьыныр, къарурэ налог IэмалкIэ да-
къузэныр яхуэмыдэн; цIыхухэм я хэхъуэр 
нэхъыбэ щIын.

*Шынагъуэншагъэм - полицэмрэ спец-
IуэхущIапIэхэмрэ я къалэн нэхъыщхьэм - 
цIыхухэр хъумэным - ешэлIэжын; хуиту 
псэлъэным, я Iуэху еплъыкIэр къагъэлъэ-
гъуэным, зэIущIэ егъэкIуэкIыным епха 
хьэкъыр цIыхухэм етыжын. 

*Узыншагъэм кIэлъыплъынымкIэ - хущ-
хъуэ къыщIэзыгъэкI IуэхущIапIэхэм я Iуэху 
дэзыгъэкI медицинэм къыбгъэдэкIауэ, 
цIыхухэр нэхъ мащIэрэ сымаджэу зыщI 
узыншагъэ кIэлъыплъыкIэм хуэкIуэн. 

*ЩIэныгъэмрэ егъэджэныгъэмрэ - 
егъэджакIуэхэм бюрократием и Iэ пхъа-
шэр ящхьэщыхын, хьэрычэт Iуэху зе-

хьэкIэм хуе гъэджэн. 
*ЩIыуэпсыр хъумэным - щIыуэпсыр 

зэрахъумэ иджырей Iэмалхэр къэгъэщ-
хьэпэн.

Политикэ зэхэтыкIэр
- Политикэ зехьэкIэр зэхьэзэхуэ Iэмал-

кIэ гъэпсын. 
- Къалэ унафэщIхэр хэхыныгъэкIэ ягъэу-

вын хабзэр къэIэтыжын.
- ЩIыналъэхэм я ахъшэмрэ хьэкъымрэ 

етыжын. 
Экономикэм
- Налог хэхыкIэр зэгъэзэхуэн. IуэхущIа-

пIэхэм НДС-р ящхьэщыхауэ, къагъэщ-
хьэпэ мылъкум хатыкI, зыуэ щыт налогрэ 
хэхъуэм и налогрэ ятелъхьэн, страхова-
нием папщIэ ахъшэ хатыкIыныр къалэн 
ящыщIын. 

- ЕджапIэхэр къэзыухагъащIэхэм Iэна-
тIэ езытхэм я налогхэр гъэмэщIэн. 

- ХьэрычэтыщIэ Iуэху цIыкIумрэ инымрэ 
къэралым илъэсым игъэкIуэд мылъкум 
халъхьэ налогыр илъэси 10 пIалъэкIэ про-
цент 50-кIэ яхуэгъэмэщIэн. 

Шынагъуэншагъэмрэ хабзэр хъумэ-
нымрэ

- Къэралыр зыхъумэ органхэм я уна-

фэщIхэр хегъэхын.
- Хабзэхъумэ органхэм цIыхубэм я пащ-

хьэ жэуап щахьу щIын.
- «Баштекъузэ» хабзэр гъэкIуэдыжын. 
Узыншагъэм кIэлъыплъыным
- уз хьэлъэхэмрэ узыжьхэмрэ нэхъ ма-

щIэ хъун папщIэ, медицинэм и лэжьа-
кIуэхэр нэхъыфIу лэжьэным ахъшэкIэ те-
гъэгушхуэн. 

- Сабийхэм шхын узыншэ яIэрыгъэхьэн. 
- Дохутырхэм, медсестрахэм, меди-

цинэм и лэжьакIуэ нэхъыщIэхэм папщIэ 
къэрал улахуэ щхьэхуэ гъэувын. 

Егъэджэныгъэм
- ЕгъэджакIуэхэм я улахуэм хэгъэхъуэн, 

ямыкъалэн ирагъэгъэзэщIэныр яхуэ-
мыдэн. Зы егъэджакIуэ IэнатIэм сом мин 
75-рэ къыщахьу гъэсакIуэхэм папщIэ къэ-
рал улахуэ гъэувын.

- Бюрократиер гъэкIуэдыжын. 
- Я щхьэ щыгугъыжу, хьэрычэтыщIэ 

хэлъэт яIэрэ щэн-щэхуэным хащIыкIыу са-
бийхэр гъэсэн. 

Экологием
- Экологиер къалэ ухуэныгъэм и поли-

тикэм и Iыхьэ щIын. 
- КъэралкIуэцI туризмэм зегъэужьын.

ХэхакIуэ зэгухьэныгъэу «Новые люди»
политикэ партым и щIыналъэ къудамэу

Къэбэрдей-Балъкъэрым щыIэм
хэхыныгъэм зэрыхуэкIуэ программэ

ЩхъуантIэхэр Урысей
экологие

парт

КъэкIуэнум папщIэ Iэ Iэт!

ЛДПР-м ещIэ цIыхур зыхуейр!
ЛДПР-р цIыхур зыхуэныкъуэм 

щыгъуазэщ. «Честный план ЛДПР» 
- зыфIащар къэралым щыпсэу 
цIыху    хэм къраIуэтылIахэр щы-
зэхуэхьэса дэфтэрырщ. Телефон 
 занщIэмкIэ, щIэупщIэныгъэхэмкIэ, 
социальнэ сетхэмкIэ цIыху минипщI 
бжыгъэхэм зыкъытхуагъэзащ дэ. 
Мис а Iуэхугъуэхэрщ ЛДПР-р зэ-
рылэжьэну программэр зыте-
щIыхьар. Урысейр зэIузэпэщ, цIыху-
хэм я псэукIэр езыгъэфIэкIуэн 
хуейр къулыкъущIэ гуп цIыкIу гуэр-
хэракъым, атIэ дэ къыхэтлъхьэхэр, 
цIыхухэр зыхуейхэр къалъытэн 
 хуейщ. Абы ехьэлIауэ дэ дызытеты-
нур мы къыкIэлъыкIуэхэращ.

1. НэкIуIупхъуэхэр зыIуфх!

ПцIыIуэпцIышэхэм къадыгъуа дэт-
хэнэ зы сомри сымаджэщхэм, еджа-
пIэхэм, гъэсапIэхэм, гъуэгухэм я зыу-
жьыныгъэм къыкIэраударщ. Апхуэдэ 
ухуэныгъэ дапщэ нэмыгъэсауэ къэна 
зи анэр зыщэжыну хьэзырхэм я 
зэранкIэ? Фегупсыса абы? 

Нэгъабэ и закъуэ къулыкъу зы-
Iыгъ цIыху мин 50-м щIигъу жэ-
уапым ирашэлIащ Iулъхьэ къыIра-
хыу яу быд ри. Iулъхьэ къеIызыхауэ 
цIыху 1914-рэ ягъэтIысащ, ар зы 
 къуажэ псо дэз мэхъу! Прокурату-
рэм зэхуихьэсыжа сом миллиард 
400 бюджетым хилъхьэжащ. Пэжщ, 
ахъшэр къытрахыжри, халъхьэжащ, 
ауэ зэманыр кърагъэкIуэтыжыфа-
къым - кIуэдащ! 

Ди къэралым дзэ Iуэху хэхар ири-
гъэкIуэкIыху ЛДПР-м къэрал мылъ-
кур зышххэм кIэлъыплъыныр нэхъ 

щIегъэхуабжьэ. ДыгъуакIуэхэр 
къэзыгъэувыIэнур тезыр пхъашэщ. 
ЛДПР-м къыхелъхьэ, апхуэдэхэм 
штрафкIэ яфIэкIыныр щагъэтын 
хуейу э. Iулъхьэ къызэрыIихар къы-
щIагъэща - илъэси 3-м къыщыщIэ-
дзауэ илъэси 10-м нэс лъэхъуэщым 
игъэтIысхьэ, къидыгъуари хуэ-
дипщIкIэ нэхъыбэу егъэпшыныж! 
ЛДПР-м я нэкIуIупхъуэхэр къаIуит-
хъыну хьэзырщ Iулъхьэ къеIызых, 
ахъшэкIэ гуашэ дэтхэнэ зыми. 
Къэралыр псэунущ «Пэжым и телъ-
хьэхэр дыгъуэркъым» къыхуе-
джэныгъэм щIэту. 

2. ЦIыхухэм я Iуэху
дигъэкIынущ! 

Властым зригъэсащ бжыгъэхэр 
Iэзэу зэригъэзахуэу. ЦIыхухэм хуей-
къым ахэр - хухах ахъшэр нэхъыбэ 
кърагъэщIын папщIэ Москва от-
чётыфI ирагъэхьмэ ядэ. Апхуэдэурэ 
къулы къущIэхэр зэрахъуэкIри, 
цIыху хэм я гугъуехьыр зэрыщытауэ 
къонэж. 

УнафэщIхэм я бгъэдыхьэкIэ 
мыхъу мыщIэмрэ Iуэхухэр Iэпэдэ-
гъэлэл зэращIымрэ къыхэкIкIэ, 
псэупIэ-коммунальнэ IэнатIэмрэ 
унэхэр зэгъэпэщыжын Iуэхумрэ 
кIуэцI ры хуащ. ЦIыхухэм абыхэм 
зэрызыхуа гъазэм и Iыхьэ щанэр я 
псэукIэр зэрымыхьэнэншэм теухуа 
лъэIущ. ЖКХ-м ягъакIуэ ахъшэр 
зэи ири къуркъым, апхуэдэурэ зэб-
гъэпэ щы жын уни къэнэнукъым.

ЛДПР-м и нэIэ щIигъэувэнущ 
псым, токым, зэгъэпэщыжыныгъэ 
л эжьыгъэхэм я уасэр къызэралъытэ 

щIыкIэр икIи коммунальнэ Iуэхут-
хьэбзэхэр зэфIэзых IэнатIэхэм нэ-
хъыфIыр, нэхъ пудыр къыхэхыным 
зригъэужьынущ. Мис абыхэм ягъэ-
мэщIэнущ ЖКХ-м къыщекIуэкI уа-
сэхэр. 

Апхуэдэ дыдэуи ЛДПР-р кIэ-
лъоплъ тыкуэнхэм щыIэ уасэхэми! 
Дэтхэнэ цIыхури зыгъэгузавэ Iуэхущ 
ерыскъыхэкIхэм я уасэм махуэ къэс 
зэрыхэхъуэр, ауэ щыхъукIи, пен-
сэмрэ улахуэмрэ зэрыщытауэ къэ-
нэжу. Уасэр ящэм хуэфащэу щытын 
хуейщ, ар дэгъэуеиныр щIэпхъа-
джагъэщ. Псалъэм къыдэкIуэу 
жыпIэмэ, шэ литр зытратхэ банкIым 
грамм 0,9 иту, тхъуий килограмм 
илъу зытратхэм грамм 800 илъу 
ящэ ныр къезэгъыркъым. Уеблэмэ, 
ко р обкэм тет ерыскъыр нэхъ мыхьэ-
нэншэкIэ зэхъуэкIауэ иралъхьэныр 
кърагъэзэгъ ар къыщIэзыгъэкIхэм, 
апхуэдэ щапхъэ куэд къыпхуэхьы-
нущ. ЛДПР-м трегъэчыныхь «Уасэ 
пэжым теухуауэ» законыр къэщтэн 
зэрыхуейм, икIи ар пхыдгъэкIынущ! 
Куэдщ цIыхухэм лей зэрефхар! 
Пэжым и телъхьэхэращ цIыхухэм 
къащ хьэщыжыр!

3.Пэжыр жыIэн!

Властым икIэщIыпIэкIэ зэфIихын 
хуей Iуэхухэр щыщIихъумэ е щиб-
зыщI къохъу. КъулыкъущIэхэм заху-
догъазэ: фи къалэнхэм фапэмы-
лъэщмэ, фыIукI! Къахуренэ а 
къулы къур пэжыр зи гъуазэхэмрэ 
те гушхуауэ лажьэхэмрэ. 

ЛДПР-м къегъэув щIыналъэм 
щыщыIэ щытыкIэр цIыхубэм я деж 

зэпкърыхауэ нэзыхьэс зы ухуэкIэ 
гуэр щыIэн хуейуэ. Дэнэ деж сыт 
щау хуэнуми, щызэрагъэпэщыжыну-
ми жылагъуэм ящIэн хуейщ. 
ЦIыхубэм ящIэн хуейщ бюджет 
ахъшэр здэкIуэр! 

ЛДПР-р илъэс бжыгъэ куэд щIауэ 
топсэлъыхь щIыналъэхэм ятелъ 
щIыхуэр ящхьэщыхын зэрыхуейм. 
Хэгъэгухэм щIыхуэр япшынурэ абы 
щыщхэм я псэукIэм зэрызрагъэу-
жьын ахъшэ къахудэгъэкIакъым. Ар 
къемызэгъщ! Урысейм и Президент 
Путин Владимири къыддиIыгъащ ди 
жэрдэмыр, икIи бюджетым къы хэкIа 
кредитым и Iыхьэ щанэр щIына-
лъэхэм щхьэщахыну унафэ ищIащ. 

Пэжыр жыдывгъэIэ: иджырей 
уна фэщIхэм щIалэгъуалэр щIына-
лъэхэм щызэтраIыгъэфкъым. Дауи, 
сом мин 30-кIэ упсэуфын? Сабий 
къалъхуагъащIэр дохутырым деж 
щIэпхьэн папщIэ, мазитI-щыкIэ 
чэзум ухэтын хуейщ. Е IэщIагъэ 
зэзыгъэгъуэтагъащIэм и унагъуэр 
игъэшхэну Iэмал иIэкъым. 

Мис апхуэдэ щхьэусыгъуэхэм 
къыхэкIкIэ, IэщIагъэлI ныбжьыщIэ-
хэр Москва е нэгъуэщI къалэшхуэ-
хэм макIуэ, Iэмал нэхъыбэ щыIэщи. 
Ауэ дэ дызэрыщыгъуазэмкIэ, абы-
хэм я нэхъыбэр я унэ, я хэку исы-
жыну хуейщ. Абы папщIэ гъащIэм 
зэрыхэпсэукIыфын Iэмалхэр къа-
хузэгъэпэщын хуейуэ аращ - узын-
шагъэр хъумэным, лэжьапIэ къэ-
гъуэтыным, унагъуэ ухуэным теу-
хуауэ. Куэдщ щIалэгъуалэм ядэIэпы-
къуу жаIэу псалъэмакъ купщIэншэу 
къе кIуэкIар. ЛДПР-м къыхуреджэ - 
лэжьэным и пIалъэр къэсащ!

Дунейм
щыхъыбархэр

Зыгъэхьэзырар 
ЩХЬЭЩЭМЫЩI  Изэщ.

Уеплъмэ - дахэщ, зэгуэпхмэ - банэщ.
Лъэпкъ Iущыгъэ:

ЗэрызэгурыIуам 
тету

Латвием Украинэм хури-
гъэшэну игъэхьэзэращ 
езыр-езыру къэзылъэтыхь 
кхъухьлъатэу 500. Апхуэдэ 
хъыбарыр къитащ абы зы-
хъумэжыныгъэмкIэ и ми-
нистр Спрудс Адрис.

«ЛАТВИЕМ щащIа езыры-
зекIуэ кхъухьлъатэ щитхур 
сэбэп хъунущ Украинэм и 
цIыху хэм дзэ къалэн зэхуэ-
мыдэхэр зэфIагъэкIыным-
кIэ», - щитхащ абы интерне-
тым щиIэ социальнэ напэ-
кIуэцIым.

Мэлыжьыхь мазэм Укра-
инэмрэ Латвиемрэ я прези-
дентхэу Зеленский Влади-
миррэ Ринкевич Эдгаррэ шы-
нагъуэншагъэм теухуа зэ-
гурыIуэныгъэм Iэ щIадзауэ 
щытащ. Абы ипкъ иткIэ, Ригэ 
къалэн зыщищIыжауэ щы-
тащ илъэсипщIкIэ къэралым 
къыщалэжьым и процент 
0,25-р Киев дзэ дэIэпыкъуны-
гъэу хухихыну. НаIуэ зэрыхъу-
щи, зэгурыIуэныгъэр ягъэза-
щIэ. Къапщтэмэ, а мазэ ды-
дэм Латвием Украинэм Iэри-
гъэхьауэ щытащ апхуэдэ 
кхъухьлъатэ гуп.

Сымаджэхэр 
нэхъыбэ мэхъу

«Роспотребна дзор»-м 
къы зэригъэлъагъуэмкIэ, 
иужьрей тхьэмахуитхум 
COVID-19 узыфэ зэрыцIалэр 
зыпкърытхэм я бжыгъэм хо-
хъуэ. Урысей Федерацэм 
тхьэмахуэ кIуам апхуэдэ сы-
маджэу мини 10,2-рэ щат-
хащ, къапщтэмэ, абы ипэ 
ма хуэхэм елъытауэ ахэр 
процент 29,1-кIэ нэхъыбэ 
 хъуащ.

IУЭХУЩIАПIЭМ къелъытэ 

абы ущIэгузэвэн хэмылъу, 
узы фэ зэрыцIалэр зыпкърыт 
сымаджэ нэхъыбэ щыIэ зэ-
рыхъуар лъэхъэнэ зэблэхъу-
гъэм и нэщэнэу. «Псом япэ-
рауэ, шыщхьэуIум и кIэхэм, 
фокIадэм и пэщIэдзэхэм ду-
нейм и щытыкIэм зехъуэж. 
ЦIыхухэм я зыгъэпсэхугъуэ 
зэманыр и кIэм ноблагъэ, 
нэхъыбэр я лэжьыгъэхэм 
пэрохьэж, еджэнми щIа-
дзэж, аращи, жылагъуэ щIы-
пIэхэм куэду щызэхыхьэ 
мэхъу», - жаIащ IэнатIэм и 
лэжьакIуэхэм. Къэпщытэны-
гъэ ирагъэкIуэкIахэм наIуэ 
къызэращIамкIэ, узыфэм и 
омикрон лIэужьыгъуэрщ 
урысей щIыналъэм нэхъ 
зыщызыубгъур.

Урысей Федерацэм Узын-
шагъэр хъумэнымкIэ и ми-
нистр Мурашкэ Михаил нэ-
хъапэкIэ жиIащ щытыкIэр я 
нэIэм зэрыщIэтыр, узыфэр 
зыпкърытхэр зэрагъэхъу-
жым, вакцинэхэм я фIагъыр 
зыхуэдэм зэрыкIэлъып -
лъыр. «Урысейм узынша-
гъэр хъумэнымкIэ и IэнатIэр 
узыфэм зэрызримыгъэуб-
гъуным, абы зэрыпэ щIэ ты-
ным хуэхьэзырщ», - къыхи-
гъэщащ министрым.

ШыщхьэуIум и 15,
махуэку

Археологым и дунейпсо 
махуэщ

1855 гъэм къалъхуащ ады-
гей усакIуэ, джэгуакIуэ Теу-
вэж Дзыгъуэ.

1898 гъэм къалъхуащ  
Шэрджэсым и япэ егъэ-
джакIуэ, ГуащIэдэкI Бэракъ 
Плъыжь орденыр зыхуа гъэ-
фэща  Уэхъутэ Хьэсэн.

1907 гъэм къалъхуащ тха-
кIуэ, полковник КIыщокъуэ 
Рашид.

1940 гъэм къалъхуащ су-
рэтыщI, КъБР-м гъуазджэ-
хэмкIэ щIыхь зиIэ и лэжьакIуэ 
Щхьэцэ Владимир.

1941 гъэм къалъхуащ 
 КъБР-м щIыхь зиIэ и артист 
Мэкъуауэ Хьэсэн.

Дунейм и щытыкIэнур
«pogoda.yandex.ru» сайтым 

зэритымкIэ, республикэм 
уэфIу щыщытынущ. Хуабэр 
махуэм градус 24 - 26-рэ, 
жэщым градус 17 щыхъунущ.

ШыщхьэуIум и 16,
мэрем

Астронавтикэм и дуней-
псо академиер къыщызэра-
гъэпэща махуэщ

Фошыгъу хэлъу гъэва 
мамкъутым и махуэщ

1939 гъэм «Кабардинка» 
ансамблым концертхэр Къуэ-
кIыпIэ Жыжьэм тын щы щIи-
дзащ.

1960 гъэм Налшык къы-
щызэIуахащ Изобразительнэ 
гъуазджэмкIэ музей. 

1965 гъэм Урысейм щэнха-
бзэмрэ тхыдэмрэ я фэеплъ-
хэр хъумэнымкIэ и зэгухьэны-
гъэм и Къэбэрдей-Балъкъэр 
къудамэр къызэрагъэпэ-
щащ.

1603 гъэм къалъхуащ нэ-
мыцэ дипломат, адыгэхэм я 
псэукIэ-зэхэтыкIэм тхыгъэ 
куэд тезыухуа Олеарий 
Iэдэм.

1902 гъэм къалъхуащ 
адыгэ тхакIуэ, СССР-м и 
Къэ рал саугъэтыр зрата 
КIэрашэ Тембот.

1919 гъэм къалъхуащ ком-
позитор, уэрэджыIакIуэ, 
 КъБР-м, АР-м, УФ-м я цIыху-
бэ артист Тхьэбысым Умар.

Дунейм и щытыкIэнур
«pogoda.yandex.ru» сайтым 

зэритымкIэ, республикэм 
пшэр техьэ-текIыу щыщы-
тынущ. Хуабэр махуэм гра-
дус 25 - 28-рэ, жэщым градус 
15 щыхъунущ.

Илъэс 32-рэ ипэ абхъазыщIым    къи-
хьат Куржы Къэрал Советым и дзэр. Ма-
хуэ 413-кIэ екIуэкIащ Куржы-Абхъаз          
зауэр, лъы куэди щагъэжащ. Илъэс дэкI-
ри, фокIадэм и 30-м зэпэщIэувэныгъэ            
гуащIэр Абхъазым и текIуэныгъэкIэ иу-
хащ. 

ДЫГЪУАСЭ Абхъазым и унафэщIхэм удз 
гъэгъа Iэрамэхэр тралъхьащ АР-м и Прези-
денту щыта, зауэ лъэхъэнэм абхъазыдзэм 
пашэ хуэхъуа Ардзинбэ Владислав и сыну 
Эшерэ къуажэм дэтым. Апхуэдэу республи-
кэм и къалэхэмрэ районхэмрэ щыгъуэ пэкIу-
хэр щекIуэкIащ, дэтхэнэ зы лIыхъужьри ягу 
къагъэкIыжу. 

1992 - 1993 гъэхэм Абхъазым щекIуэкIа 
 Хэку зауэм езыр-езыру, дэIэпыкъуэгъу хъун 
хуейуэ къалъытэу минитIым щIигъу кIуат. 
Абыхэм ящыщу цIыху 51-м «Абхъазым и ЛIы-
хъужь» цIэ лъапIэр зэрахьэ, щIалэ 247-м 
 Леон орденыр иратащ, зауэлI 623-м «Ха-
хуагъэм папщIэ» медалыр хуагъэфэщащ. 
Зауэр зэрекIуэкIа пIалъэм щIалэщIэ 260-рэ, 
ди жагъуэ зэрыхъущи, хэкIуэдащ. 

Абхъаз лъэпкъым и щхьэхуитыныгъэм 
щIита уасэр мащIэкъым икIи цIыкIукъым, 
абы я щхьэр халъхьащ лъэпкъым и къуэ 
пажэ щэ бжыгъэхэм. 1992 гъэм куржы 
хьэщхьэрыIуэхэм къагъэхъея зауэм и хъы-
барыр занщIэу дуней псом щыIуащ икIи  
Урысейм, Осетие Ипщэм, Кавказ Ищхъэ-
рэм, Приднестровьем, хамэ къэралхэм 
щыщ лIы хахуэхэр кIуэуэ щIадзащ. Кав-
казым ис лъэпкъхэм я Конфедерацэм 
къызэщIиIэта цIыхухэм гъуэгу гугъу зэпач-

ри зыщIагъэ къуащ я  къуэшхэм. 
Абхъазым зэи щыгъупщэркъым я къарур 

зэщIагъэуIуэу я лъэщагъыр зыгъэбыда дзэлI 
хахуэхэм я цIэхэр - Къалмыкъ Юрэ, Сосна-
лы СулътIан, Щэныбэ Мусэ, Сосламбеков 
Юсуп, Хъуадэ Iэдэм, нэгъуэщIхэри. А хэ-
кулIхэм къызэщIаIэта къарум пэлъэщыфа-
къым лъэпкъгъэкIуэдыр зи гуращэу утыку 
къихьа куржыхэр. 

Жылэ Iэщэншэм танккIэ, кхъухьлъатэкIэ, 
топкIэ, шэкъэуэжхэмкIэ къытебэна бийм и 
 гущIэгъуншагъыр зыми щыгъупщэжыну-
къым. Апсным и цIыху мин бжыгъэхэм къа-
техьа лейр псалъэкIэ къыпхуэмыIуэтэжыным 
 хуэдизщ. Ауэ абхъаз лъэпкъ хахуэм хузэ фIэ-
кIащ куржыхэр къащIытеуам и щхьэу сыгъуэ 
пэжыр наIуэ къищIыну, я къэралыгъуэр тра-
хыну иужь къихьахэм пэщIэувэну. А зэхэуэ 
гуащIэм зэрыхэтым хуэдэурэ, Абхъазым дзэ 
зэригъэпэщащ, АР-м Зыхъу мэжыныгъэмкIэ 
министерствэ иухуащ, батальонхэмрэ бри-
гадэхэмрэ япIэ иригъэзэ гъащ. Ардзинбэ Вла-
дислав и унафэм щIэту лъэпкъымрэ абы 
къыкъуэтхэмрэ я къалэн нэхъыщхьэм пэлъэ-
щащ: бийр я щIыгу ирахужри, я щхьэхуи-
тыныгъэр зэфIагъэувэ-жащ. 

Зауэр зэриухрэ блэкIа илъэс 32-м Апсным 
и уIэгъэр игъэхъужащ, и щхьэхуитыныгъэр 
къэрал зыбжанэм къыщалъытащ. Къа дэщI-
хэмрэ Урысей Федерацэмрэ я фIыгъэкIэ, 
Аб хъазым нобэ иIэ экономикэ щытыкIэр 
 ирегъэфакIуэ, и зыхъумэжыныгъэр егъэ-
быдэ, шынагъуэншагъэр къызэрегъэпэщ. 
Къэрал щIыб политикэми увыпIэ хъарзынэ 
щиубыдащ. 

НЭЩIЭПЫДЖЭ Замирэ. 

Лъэ  быдэкIэ  мэувыж
ШыщхьэуIум  и  14-р  Абхъазыр

зыхъумэу  хэкIуэдахэм  я  фэеплъ  махуэщ



ПлIанэпэр  зыгъэхьэзырар  ШАЛ  Мухьэмэдщ. 

ДызыхуэкIуэ  илъэсым
зэрызыдгъэпсэхунур

Сыт щIахъуэжар цIэхэр?

Китайм щагъэлъэщ сакъын зэрыхуейр. Иджы а Iуэхум 
нэхъ куууэ хашащ кинори. КНР-м къэрал шынагъуэнша-
гъэмкIэ и министерствэм (МГБ) иджыблагъэ къыди-
гъэкIащ  КъухьэпIэм и щэхурылажьэ IэнатIэхэмрэ 
абыхэм япы щIа цIыхухэмрэ зэрапэщIэтыну щIыкIэм 
хэзыгъэгъуазэ мультфильм зыбжанэ. Я гупсысэкIэ 
зэпыщIауэ хы хъу фильмхэм зэхэщIыкIыгъуэу къагуре-
гъаIуэ шэч зы хуащIахэм ятеухуа хъыбархэр зыхуейхэм 
зэраIэрагъэхьэну щIыкIэр.

КЪЭРАЛ шынагъуэншагъэм и лэжьакIуэхэм ягъэлъа-
гъуэ шпионыгъэ зэрихьэу е нэгъуэщI къемызэгъ гуэрхэр 
зэхищIыхьу гу зылъатахэм ятеухуа хъыбархэр езыхэм я 
деж къызэрагъэсыну Iэмал тыншу хы. Псалъэм папщIэ, 
 телефонкIэ «линие пщтырым» упсалъэ е ягъэува щапхъэм 
тету ятха тхыгъэр Интернетым иплъхьэ мэхъу. IэкIэ ятха 
 письмохэри нэхъапэм хуэдэу къозэгъ. Абы щыгъуэми, уи 
унэцIэр щIомыдзми хъунущ. ТIум щыгъуэми, зытхар хэтми 
наIуэ къащIынукъым. АбыкIэ быдэу шэсыпIэ йохьэ къэра-
лыр.

Мультфильмхэм я лIыхъужь бжьыфIэхэм дахэу къаIуатэ 
хъыбар къезыгъащIэхэр зэрахъумэр, ахэр ахъшэкIэ, сау-
гъэт лъапIэхэмкIэ зэрагъэпажэр. МГБ-р хущIокъу Къу-
хьэпIэм Китайм и бийуэ зэхищIыхь хьэгъэщагъэхэр къызэ-
паудын зэрыхуейр, ар абыхэм зэракъалэныр цIыхухэм гу-
рагъэIуэну.

Къэралым телевиденэр къыщагъэсэбэп сыт хуэдэ щIэп-
хъаджагъэми япэщIэтын папщIэ. Куэд щIакъым, езыхэм я 
мызакъуэу, я Iыхьлыхэр, и ныбжьэгъу-жэрэгъухэри къулей 
ящIын папщIэ мылъку зэзылъэфалIэ къулыкъущIэ 12-м 
ятеухуауэ траха фильмхэр зэрагъэлъагъуэрэ. Псом 
хуэмыдэу цIыхухэм ягу къинэжащ КНР-м футболымкIэ и 
командэ къыхэхам и гъэсакIуэм тепсэлъыхь пычыгъуэр.

Хабзэншагъэхэр къэмыгъэхъун папщIэ ирагъэкIуэкI 
лэжьыгъэр мультипликацэм и IэмалхэмкIэ къыщагъэлъа-
гъуэ нэгъуэщI къэралхэми. Псалъэм и хьэтыркIэ, иджыбла-
гъэ Японием и телевиденэм апхуэдэ фильм зыбжанэ три-
ухуащ бзаджащIэхэм цIыху жыIэзыфIэщхэм телефонкIэ 
ахъшэ къызэрыIэщIагъэкI щIыкIэм.

ЩIэпхъаджащIэхэм зэрапэщIэт Iэмалхэм заубгъу 
зэпытщ.

Урысейм Лэжьыгъэмрэ цIыхухэм 
псэуныгъэкIэ къащхьэщыжынымкIэ и 
министерствэм къигъэнэIуащ дызы-
хуэкIуэ илъэсым къриубыдэу цIыхухэр 
щымылэжьэну, зыгъэпсэхугъуэ махуэ-
хэр. Абы гъэщIэгъуэну хэтлъэгъуар зыщ: 
нэхъапэми хуэдэу, дыгъэгъазэм и 31-м 
зэрызимыхъуэжарщ. Ар лэжьэгъуэ ма-
хуэу къонэж,  къулыкъущIэхэм къэрал 
зыгъэпсэху гъуэхэм хагъэхьэну дыкъа-
гъэгугъэ пэтми. Пэжщ, и зэрани зыми 
екIыркъым.

ИЛЪЭС къэс Правительствэм егъэбел-
джылы зыгъэпсэхугъуэ махуэхэр. Абы 
цIыхухэм Iэмал ярет зэкIэлъыкIуэу нэхъ 
пIалъэ кIыхькIэ щысыну,- жиIащ зи гугъу 
тщIа къулыкъущIапIэм и Iэтащхьэ Котяков 
Антон.

Мис иджыри 2025 гъэм щIышылэм и 4-м 
и щэбэтыр накъыгъэм и 2-м и мэремым, 
щIышылэм и 5-м и тхьэмахуэр 2024 гъэм 
дыгъэгъазэм и 31 бэрэжьейм яхьащ. Ара-
ти, псори зэхуагъэхъуащ: илъэсыщIэ зы-
гъэпсэхугъуэхэм махуэ 11 я кIыхьагъынущ 
мы гъэм дыгъэгъазэм и 29-м къыщыщIэ-
дзауэ дызыхыхьэну илъэсым щIышылэм и 
8-м нэсыху.

 Дэ, нэхъыжьхэм, дощIэж совет лъэ-
хъэнэм хэIэтыкIауэ яIэт махуэхэр зыгъэ-
псэхугъуэхэм техуамэ, «хисхьэу» зэры-
щытар - лейуэ щагъэсыжыртэкъым. Ар-
дыдэм къытригъэзэжащ мазаемрэ гъат-
хэпэмрэ - Хэкум и хъумакIуэм и махуэр 
мазаем и 23 тхьэмахуэм, Цыхубзхэм я ма-
хуэр гъатхэпэм и 8 щэбэтым хуэзащ. Ауэ 
дыхилъэфэнукъым: мазаем и 23-м хуэзэ 
зыгъэпсэхугъуэр накъыгъэм и 8-м и махуэ-
кум гъатхэпэм и 8-м и щэбэтыр мэкъуауэ-
гъуэм и 13-м и мэремым ягъэIэпхъуэну я 
мурадщ. Апхуэдэ щIыкIэкIэ накъыгъэ 
 зыгъэпсэхугъуэ махуэхэм япэщIыкIэ  махуи 

4 - накъыгъэм и 1 - 4-хэр, мыгувэуи аргуэру 
махуи 4 - накъыгъэм и 8-м къы щыщIэдзауэ 
11-м нэсыху къызэщIаубыдэнущ.

КъыкIэлъыкIуэу зэкIэлъхьэужь зыгъэ-
псэхугъуэ махуи 4-р зыхуэзэр мэкъуауэ-
гъуэрщ - а мазэм и 12-м щегъэжьауэ              
15-м щыщIитIыкIыжу цIыхухэр лэжьэну-
къым.

ИкIэм-икIэжыр щэкIуэгъуэ гуфIэгъуэ-
хэрщ. ЕтIанэгъэ ар махуищу зэкIэлъыкIуэ-
нущ. ЩэкIуэгъуэм и 1 щэбэтым цIыхухэр 
лэжьэнущ, ауэ щэкIуэгуэм и 2-м и тхьэма-
хуэм къыщыщIэдзауэ щэкIуэгъуэм и 4 
 гъубжри хиубыдэу загъэпсэхунущ.

ГуфIэгъуэ махуэхэм мылэжьэгъуэхэри 
хагъэхьэурэ, зэуIу зэращIым гуащIэ ры-
псэухэм нэгъуэщI Iэмалхэри къарет. Зы-
пэрыт IэнатIэхэм елъытауэ, абыхэм къэра-
лым къаритхэм езыхэм щIагъужыфынущ 
ипэкIэ къамыгъэсэбэпа зыгъэпсэхугъуэ 
махуэхэр. Псалъэм и хьэтыркIэ, лэжьыгъэ 
лей зэрызыфIагъэкIам е щэбэт-тхьэма-
хуэхэм зэрагъэлэжьам, нэгъуэщI- 
къинэмыщIхэм папщIэ хабзэкIэ яхуэфа-
щэхэр. Апхуэдэ махуи 3 зэтрихьамэ, илъэ-
сыщIэ щысыгъуэхэр тхьэмахуитIым, 
 накъыгъэм хуэзэхэр махуэ 11-м нагъэ сы-
фынущ. ЛэжьапщIэ кърамыту махуэхэр 
къыIахынури Iуэхум хэтщ.

Иджыри къэс дэ зи гугъу тщIар Урысей 
псом щагъэува зыгъэпсэхугъуэ махуэ-
хэрщ. Абыхэм ящIыгъужын хуейщ щIы-
пIэхэм щекIуэкIхэри. Лъэпкъ, дин махуэ 
хэIэтыкIахэр езыхэм я унафэ щхьэхуэхэм-
кIэ ягъэув мэхъу щIыналъэхэм я Iэта-
щхьэхэм.

2025 гъэм гукъыдэжыфI яIэу хыхьэну 
 Iэмал яIэщ лажьэ пенсионерхэм: абыхэм я 
пенсэхэр индексацэ ящIу щIадзэж. Абыхэ-
ми зи жьы хъугъуэр къэмысахэми Iэмал 
псори яIэщ фIыуэ лэжьэнуи дэрэжэгъуэ 
яхэлъу загъэпсэхунуи.

Махуэгъэпс

Къэралым къыщыхъу 
къэукъубеиныгъэхэр зы-
жьэ хэуэр цIыхухэм я за-
къуэкъым: ахэр ялъоIэс 
псэ зыIумытхэми. Къэт-
щтэнщ, псалъэм и хьэтыр-
кIэ, къалэхэмрэ къуажэ-
хэмрэ. 1920 гъэм щIыпIэ 
рев комхэм яIэрыхьащ 
ищхьэмкIэ къикIа унафэ 
ткIий: здэщыIэ къуажэхэм 
я цIэхэр махуэ 20-м къри-
убыдэу зэрахъуэкIыну. 
ЗымыгъэзащIэхэр жэуа-
пым ирашэлIэнут (ар зы-
хуэдэр гурыIуэгъуэт). На-
Iуэу зэрыщытщи, абыхэм 
зэрахьэр къызэзыгъэпэща 
пщым е уэркъым и цIэрт. 
Ар иджы ядэжынутэкъым. 
Унафэр ягъэзащIащ, къри-
кIуахэри долъагъу. (Мурта-
зовэрэ Докшукинэрэ къа-
мыгъанэу хъуакъым: гъущI 
гъуэгухэр екIуалIэрти, абы-
хэм я станцхэм я цIэхэр 
къэрал псом щызекIуэ кар-
тэхэм итт). Пэжу, иужькIэ 
Iэмал къагъуэтащ…

КЪАЛЭЦIЭХЭМ я деж 
Iуэхур щынэхъ гугъут, ахэр 
хъуэжыным ахъшэшхуэ 
текIуадэрти. АрщхьэкIэ ре-
во люцэ гупсысэхэр пхагъэ-
кIын папщIэ большевикхэр 
мылъкум щысхьыну.

ГъэщIэгъуэнщ, ауэ мыб-
деж псом япэ щищар… ди 
гъунэгъу Дагъыстэным и 
Мэ хъэчкъалэщ. Ар 1844 
гъэм къызэрагъэпэщат 
«Пет ровское» цIэр зезыхьэ 
быдапIэу икIи 1857 гъэм 
Порт-Петровск хъуат. 1918 
гъэм Щамил къалэ фIащащ 
- цIыхубэ лIыхъужьым и цIэр 
япэ ирагъэщащ. Револю-
ционер гуа щIэ икIи Да-
гъыстэным и Дзэ плъыжьыр 
къызэзыгъэпэща Дахадаев 
Мэхъач и щIыхькIэ къалэм 
иджырей цIэр щигъуэтар 
1921 гъэрщ.

1924 гъэм щIышылэм и 
 21-м Совет къэралым и 
къызэгъэпэщакIуэ Ленин 
Владимир лIащ, махуитху 
нэхъ дэмыкIыуи Петроград 
къалэр Ленинград хъуащ. 
ЖытIэнщи, Петр Езанэм 
езым иухуа къалэм фIищауэ 
щыта Санкт-Петербург цIэр 
1914 гъэм Япэ дунейпсо 

 зауэр къызэрыхъейуэ. Пет-
рограду зэрахъуэкIат, нэ мы-
цэ къэпсэлъыкIэр хагъэ-
кIуэдыкIын мурадкIэ: Герма-
ниер ящыщт Урысейр зэзауэ 
къэралхэм. Ауэ ари къезэ-
гъыртэкъым: пащтыхьыцIэр 
гъэкIуэдын хуейт.

ЖыIэн хуейщ революцэм  
ипэкIэ щIыпIэ куэдым а 
цIэхэр зэрахьэу зэрыщы -
тар. Къэтщтэнщи, Новоси-
бирск «Александровскэ» 
къуа жэжь цIыкIуу къежьащ, 
ауэ зы илъэс нэхъ дэмыкIыу 
Ново-Николаевскэ хъуащ, 
иджырей цIэр щигъуэтар 
1926 гъэрщ, абы лъандэри 
ямыхъуэжауэ зэрехьэ.

 АрщхьэкIэ псом хуэмыдэу 
хъуэжын и лъэныкъуэкIэ 
жыджэрыр большевикхэрт. 
Ахэр зыми къигъэувыIэртэ-
къым. Куэд зи нэгу щIэкIа 
Новгород Ищхъэрэ къалэр 
1221 гъэм Индыл и Iуфэм 
къыщыунэхуащ.  Псори 
 хъарзынэурэ зыкъомрэ 
екIуэ кIащ, ауэ а къалэм про-
летар тхакIуэшхуэ Горький 
(Пешков) Максим къыща-

лъхуауэ къыщIэкIащ. Арати, 
Сталин Иосиф и унафэкIэ а 
 къалэм и цIэр абы еймкIэ 
1932 гъэм зэрахъуэкIащ. 
Тверь - Калинин, Самарэ - 
Куйбышев хъуащ - цIэщIэкIэ 
зыхуэупсахэр къыпхуебжэ-
кIынукъым. Захуагъэр щы -
зэфIагъэувэжар 1990 гъэ -
хэрщ.

Дауи, езы Сталини Iыхьэн-
шэтэкъым. 1925 гъэм Цари-
цын къалэм и пIэкIэ картэм 
къихутат Сталинград…

Псом хуэмыдэу абы и 
лъэныкъуэкIэ гугъу ехьар 
иджырей Киров къалэм и 
цIыхухэрщ. Абы куэд игъэу-
нэхуащ. 1181 гъэм дунейм 
къытехьащ Хлынову, 1324 
гъэм Вяткэ хъуащ, арщхьэ-
кIэ лIэщIыгъуэ дэкIри ар-
гуэру Хлыновым техьэжащ, 
ауэрэ екIуэкIыурэ, 1780 гъэм 
Вяткэу къыщIидзыжащ.

Псори (е зэкIэ) и пIэ щи-
увэжар 1934 гъэм дыгъэ-
гъазэм и 1-м парт лэжьакIуэ 
жьгъей икIи дзыхьмыщI Ни-
колаев Леонид революцио-
нер къэмылэнджэж, ВКП 

(б)-м и Ленинград обкомым 
и япэ секретарь Киров (и 
унэцIэ дыдэр Костриковщ) 
Сергей Смольнэм щIи-
укIыхьа иужьщ. Абы и фэ-
еплъыр ягъэлъэпIащ и цIэр 
а къалэм фIащри.

Зи гугъу тщIы Iуэхум и тол-
къунхэр апхуэдизкIэ къэу-
къубеяти, уеблэмэ, уогъэ-
щIагъуэ ди къэралым и щы-
хьэрым и цIэм къызэрыте-
нар. Пэжщ, къызэтенащ, ауэ 
ерагъкIэ. ЖыпIэну ири къунщ 
абы и цIэр яхъуэжыну щэней-
рэ зэрыхущIэ къуар.

Япэр зыхуэзэр 1927 гъэрщ, 
Лениныр зэрылIэрэ илъэ-
сищ дэкIауэ, парт къулыкъу-
щIэ 200-м «Союзпсо старо-
стэ» Калинин Михаил тхы-
гъэкIэ зыхуагъэзащ Моск-
вар «ИльичкIэ» зэра хъуэ -
кIыну лъаIуэу. АрщхьэкIэ 
Сталиным къилъытащ зы 
цIыхум и цIэр СССР-м и нэхъ 
къалэ инитIым яфIэпщыныр 
егъэлеяуэ.

ЕтIуанэу яужь щихьар по-

литикэ залымыгъэр щы-
гуащIа 1938 гъэрщ. Москва 
Сталинодар фIащыну я му-
радащ. Апхуэдэ жэрдэм 
къыхэзылъхьар НКВД-м и Iэ-
тащхьэ Ежов Николайт: и 
ухыгъэр къызэрыблагъэр 
къыгурыIуати, ар хущIэкъурт 
вождыр зэтригъэуIэфIэну. 
АрщхьэкIэ Сталиным ауэ 
жыжьэуи зытригъэхьакъым.

Ещанэу мы Iуэхур къаIэ-
тащ Хэку зауэшхуэр иуха 
иужь. Аргуэру Сталиным и 
цIэр щыхьэрым фIащыну я 
мурадащ. АрщхьэкIэ ар 
ужьыхыжащ, темыпсэ лъы-
хьыххэу. Къэдгъэлъэгъуэн-
щи, еплIанэу апхуэдэ пса-
лъэмакъ ирахьэжьат ар 
щылIа 1953 гъэми. Арщхьэ-
кIэ властыр зыубыдыну ху-
щIэкъухэр зэпэщIэувэри, 
зан щIэу яIэщIэхужащ.

Нэхъыжьхэм дощIэж Хру-
щев Никитэ и зэманым къа-
лэхэм я цIэхэр щахъуэж лъэ-
хъэнэщIэ къэунэхуауэ зэры-
щытар. Иджы удыныр зыхуэ-
гъэзар езы Сталинымрэ абы 
и блыгущIэту иужькIэ бий 
къыхуэхъуахэмрэт. Псоми я 
гугъу тщIынкъым, ауэ къы-
хэдгъэщынщ Сталинградыр 
Волгограду зэрызэрахъуэ-
кIар куэдым ягу къызэреуар. 
Абы и деж 1991 гъэм и 
пэщIэдзэм щекIуэкIа зауэ 
зэрылIыр зи хуэдэ щымыIэу 
дунейпсо тхыдэм хэмы кIы-
жыну хыхьат. Уеблэмэ, аб-
деж къыщахьа текIуэны-
гъэм и фIыгъэкIэ, Сталин-
град и цIэр Европэми нэ-
гъуэщI континентхэми я 
къалэхэм, уэрамхэм фIащат 
Иджыпстуи пIалъэ-пIалъэ-
кIэрэ къызэщIэрыуэжурэ йо-
кIуэкI Индыл и Iуфэм Iуса а 
къалэм «Сталинград» фIэ-
щыжыным теухуа псалъэ-
макъыр. Властхэри абыкIэ 
арэз хуэдэщ.

АрщхьэкIэ щыIэщ зы лъэ-
пощхьэпо - ар ахъшэрщ, 
ищхьэкIэ зэрыжытIащи, 
 къа лэцIэхэр хъуэжыным 
мылъкушхуэ токIуадэ. Илъэс 
зыбжанэ ипэкIэ Волгоград и 
мэрием къызэрыщабжам-
кIэ, цIыхухэм я паспортхэр 
яхъуэжын къудейм сом мел-
уани 100-м щIигъу текIуэдэ-
нущ, нэгъуэщIхэм я гугъу 
умыщIыххи. Иджы а ахъшэр 
нэхъыбэж зэрыхъуам шэч 
хэлъкъым. Арауэ къыщIэ-
кIынущ зэкIэ къыщIэнэр.

ГъэщIэгъуэнщ

КъБР-м и цIыхубэ ху-
дожник Горлов Михаил 
псэужамэ, и ныбжьыр 
илъэс 70 ирикъунут.

СТАВРОПОЛЬ крайм 
хыхьэ Расшеваткэ стани-
цэм 1954 гъэм шыщхьэуIум 
и 15-м къыщалъхуащ Миха-
ил. Налшык къалэм и сабий 
художественнэ школыр - 
1971 гъэм, Чебоксары къа-
лэм и художественнэ учи-
лищэр - 1979 гъэм къэзыуха 
сурэтыщIыр гъуазджэм и 
жанр куэдым (сурэт щIын-
ми, графикэми, скульп-
турэми, каллиграфиеми) 
хуэIэпщIэлъапщIэт. Псом 
хуэмыдэу зыхилъхьэ щыIэ-
тэкъым тхылъхэр гъэщIэ-
рэщIэныр. Тхылъ щэ бжы-
гъэхэр, журналхэр, буклет-
хэр гъэщIэрэщIэныр къе-
хъулIащ абы. Апхуэдэщ 
«Знаменитые люди Кавка-
за», «Черкесика» сериехэр, 
«Антология ингушского 
 фольклора» къыдэкIы-
гъуэр, МафIэдз Сэрэбий и 
«Адыгэ хабзэ», «Чеченские 
песни о кабардинцах», 
«Тимбора Кубатиевич Ма-
льбахов. Речи, статьи, пись-
ма», «Антология кабардин-
ской поэзии», «Антология 

балкарс кой поэзии», «Жен-
ское  лицо Кабардино-Бал-
карии» тхылъ хэр, нэгъуэщI-
хэри.

УФ-м и СурэтыщIхэм я зэ-
гухьэныгъэм 1984 гъэм щы-
щIэдзауэ хэт Горлов Михаил 
и выставкэхэр Налшык зыб-
жанэрэ щекIуэкIащ, рес-
публикэ, урысейпсо, ду-
нейпсо гъэлъэгъуэныгъэхэ-
ми и лэжьыгъэхэр мызэ-
мытIэу утыку къыщрихьащ, 
еплъхэм гъэщIэгъуэн ящы-
хъуу. КъинэмыщIауэ, Мос-
ква, Чебоксары къалэхэм 
щагъэлъэгъуащ и Iэда-
къэщIэкIхэр. УФ-м Щэнхаб-
зэмкIэ и министерствэм, 
Урысейм, Лондон я Лъэпкъ 
библиотекэхэм, Америкэм 
и Штат Зэгуэтхэм я Кон-
грессым и библиотекэм, 
КъБР-м СурэтыщI гъуаз-
джэхэмкIэ, Лъэпкъ, Лите-
ратурэ музейхэм, Красно-
дар къалэм къэзакъ щэнха-
бзэмкIэ и центрым, Чуваш 
лъэпкъ художественнэ га-
лереем щахъумэ. Апхуэдэу 
и лэжьыгъэхэм щыщ хэлъщ 
Урысейм, Польшэм, Герма-
нием, нэгъуэщI щIыпIэхэм 
щыпсэу коллекционерхэм 
зэхуахьэса IэдакъэщIэкI хэм.

Горлов Михаил усакIуэуи 
щытащ. Усэ тхылъ зыбжанэ 
Налшык къыщыдигъэкIащ. 
Америкэм и Штат Зэгуэт-
хэм 2017 гъэм Налшык 
щыщ усакIуэхэм я усэхэр 
щызэхуэхьэсауэ къы щы дэ-
кIа «Холмы» антологием ха-
гъэхьащ абы и Iэдакъэ-

щIэкIхэм щыщи. Езыр ду-
нейм ехыжа нэужь, къыда-
гъэкIащ и усэхэр щызэ хуэ -
хьэса «Боль любви у меня в 
крови» тхылъыр. 

РСФСР-м и Художникхэм 
я зэгухьэныгъэм и фондым 
и щIыхь тхылъыр 1990 гъэм 
къыхуагъэфэщащ Горло-
вым. 2000 гъэм «Нарт 
IуэрыIуатэ» фестивалым 
хыхьэу къратащ КъБР-м и 
Парламентым и щIыхь 
тхылъыр, УФ-м Щэнхаб-
зэмкIэ и министерствэмрэ 
ЮНЕСКО-мрэ, КъБР-м Пе-
чатымрэ хъыбарегъащIэ Iэ-
натIэхэмкIэ и министер-
ствэм, ХудожествэхэмкIэ 
Урысей академием я ди-
пломхэр, Урысейм щыпсэу 
лъэпкъхэм я ассамблеем 
къыбгъэдэкIа «За доблест-
ный труд» медалыр, Ду-
нейпсо Арткомитетым и 
дыщэ медалыр, Дунейпсо 
Адыгэ Хасэм и саугъэтымрэ 
дипломымрэ, «Академик 
Международной академии 
творчества» щIыхьыцIэри 
къыфIащащ. 

СурэтыщI IэпщIэлъа-
пщIэр, цIыху зэчиифIэр 
2021 гъэм дунейм ехыжащ. 
Къэбэрдей-Балъкъэрым и 
щэнхабзэмрэ гъуазджэмрэ 
хэщIыныгъэ ин зэрагъуэтар 
жаIэ абы и IуэхущIафэхэм 
щыгъуазэу щытахэм. Ми-
хаил къыщIэна лэжьы-
гъэхэри езы сурэтыщIри 
ящыгъуп щэнукъым ар зи 
ныб жьэгъуу щытахэм.

ТЕКIУЖЬ  Заретэ.

Фэеплъ

Къэбэрдей-Балъкъэрым и Муслъы-
мэнхэм я дин IуэхущIапIэ нэхъыщхьэм и 
нэIэм щIэту илъэс куэд хъуауэ мэлажьэ 
«Берычэт» псапащIэ фондыр. Ар къы-
зэрагъэпэщат 2014 гъэм. Абы лъандэрэ 
цIыху куэдым ядэIэпыкъуащ, ар зы-
гъэлажьэхэм фIыщIэ ин яхуэфащэу.

ФОНДЫМ и япэ унафэщIу щытар Бес-
лъэней Хьэсен ТIалэ и къуэрщ. Илъэс зыб-
жанэ ипэкIэ ар дунейм ехыжащ, ауэ ноби 
цIыхухэм я гум ихуркъым абы гущIэгъурэ 
гуапагъэу бгъэдэлъар. Си щхьэкIэ мызэрэ 
мытIэу Хьэсен срихьэлIащ псапащIэ Iуэху-
кIэ. ДызэрыцIыхуа нэужь зэманкIэ дызэ-
дэлэжьэжащ, зыр адрейм дызэ ры-
дэIэпыкъуным, зыхузэфIэмыкI цIыху нэ-
хъыбэм зэрызащIэдгъэкъуэным дыхэту. 
ИкъукIэ цIыхуфIт ар. И Iуэху хуэмыхъуу абы 
зыгуэрым зыхуигъэзауэ «хьэуэ» псалъэ 
къыщыжьэдэкIа къэхъуакъым. Гузэвэгъуэ 
къызылъыса дэтхэнэ зыми, и быным, и 

Iыхьлы гъунэгъу дыдэм хуэдэу, тегузэ-
выхьырт, ар къыщIелъэIуа Iуэхум зы хэIэ-
бапIэ иIэмэ къилъыхъуэу. 

- Сэ дунейм сехыжмэ, си Iуэхур хэ-
кIуэдэжыпэнущ жызоIэри согузавэ, - жиIэрт 
абы. АрщхьэкIэ, Тхьэм къыхуиухат цIыхуфI 
и IуэхущIафэр мыкIуэдыну.  Беслъэней Хьэ-
сен иубла Iуэхум пищащ икIи и цIэр фIыкIэ 
игъэIуну хунэсыжащ абы и  къуэ Беслъэн. 
Нобэ ар зи унафэщI «Берычэт» фондыр 
зыхузэфIэмыкI, ны къуэдыкъуагъэ зыб-
гъэдэлъ, сабий сымаджэ зи унагъуэм ис 
цIыху куэдым ядоIэ пыкъу ерыскъыхэкIхэм-
кIэ, фэилъхьэгъуэхэмкIэ, сомкIэ. Мыгувэу 
гъэ еджэгъуэ щIэм щIидзэжынущ. Школым 
зи сабий зы гъэ кIуэ жынухэм яхэтщ бын-
унагъуэш хуэ хэр, хуэ  мыщIауэ псэухэр, сы-
маджэхэр. Бес  лъэн и зэфIэкI псори ире-
хьэлIэ фокIадэм и 1-р къэмыс щIыкIэ ахэр 
зыхуеинухэмкIэ къы зэгъэпэщыным. Тхьэр 
арэзы къых ухъу.

АСТЕМЫРОКЪУЭ  Хьэту.

Адэм и псапэр къуэм егъэбагъуэ

Кавказым щомыщхэм я 
бжыгъэр зэфIэгъэувэ жы-
нымкIэ и центрым дызэ-
р ы щ и г ъ э г ъу э з а м к I э , 
илъэ ситI ирикъуа шырхэр 
- Тэрчрэ Рицэрэ зыфIаща-
хэр - хъарзынэу пхыкIащ 
щIыуэпсым езыр-езыру 
щыпсэуным теухуа къэп-
щытэныгъэхэм. Абыхэм 
теплъэфI яIэщ, узын шэ-
хэщ, къарууфIэхэщ, езы-
хэм я шхыныр къащэ-
кIужыф. Тэрч, Осетие Ищ-
хъэрэм, Рицэ Кавказ мэз-
къуэдым щаутIыпщынущ.

КАВКАЗЫМ биосферэм-
кIэ и къэрал мэзкъуэдым и 
кIэм щынэблэгъащ бгылъэ 
щIыпIэхэм щыпсэу мыщэ-
хэм я бжыгъэр къэхутэным 
ехьэлIауэ илъэс къэс ира-
гъэкIуэкI лэжьыгъэхэр. Мы 
гъэм кавказ мыщэхэр «гъэ-
махуэ хъупIэм» щыIэу жы-
пIэ хъунущ - зэманыр нэ-
хъыбэу щагъакIуэр щIыуэпс 
къулей здэщыIэ тафэхэрщ. 
Абы къыхэкIыу, махуэр 
щыуэфIым, ахэр зэрыхъур 
тыншу ябжыну Iэмал 
 ягъуэт.

Ипэ илъэсхэми хуэдэу, 

мэзкъуэдым къызэщIи-
убыдэ щIыпIэр Iыхьэ 21-уэ 
зэпыудауэ щытщ. Абыхэм я 
дэтхэнэми гуп-гупкIэ гуэ-
шауэ щолажьэ къэрал ин-
спекторхэр, щIыуэпсымрэ 
туризмэмкIэ къудамэхэм я 
лэжьакIуэхэр, щIэныгъэлI 
волонтёрхэр. Абыхэм я дэт-
хэнэми езым и деж щегъэ-
белджылы псэущхьэхэр 
щилъэгъуа щIыпIэмрэ зэ-
манымрэ. Абыхэм зэры-
жаIамкIэ, зымащIэ тIэкIу-
нитIэми гу лъытапхъэщ: 
лъэкъуампIэ къагъуэтамэ, 
абы и инагъымрэ ар къы-
щыщина зэманымрэ днев-
никым итхэн хуейщ, сыту 
жыпIэмэ, ахэр псори зэ-
хуахьэсыжу къапщытэжа 
нэужьщ мыщэхэм я бжы-
гъэр наIуэ къыщыхъунур. 
АдэкIэ абы тещIыхьауэ къа-
хутэнущ псэущхьэхэм я бэ-
гъуэкIэ хъунури. Мыб-
дежым къыхэгъэщыпхъэщ, 
КъухьэпIэ Кавказым мыщэ 
гъуабжэхэр щыгъэбэгъуэ-
жынымкIэ зи гугъу тщIа 
центрым и мыхьэнэр зэ-
рыиныр. Ахэр япэхэм куэду 
здэщыIа языныкъуэ щIы-
пIэхэм я щIыуэпс щытыкIэм 

игъуэта зэхъуэкIыныгъэхэм 
я зэранкIэ ахэр мащIэ дыдэ 
хъуат. Нобэ Кавказым и 
мэзкъуэдым мыщэ гъуаб-
жэу 300 - 340-рэ зыхуей 
 хуэ зэу щопсэу, абыхэм я 
бжыгъэр 470-м щынэси 
къэхъуу.

Кавказ мыщэхэр Камчат-
кэм щыIэхэм хуэдэу ин-
къым - ику иту зэрыхъур ки-
лограмми 120-рэщ. Кило-
грамм 270-м нэсхэм ущри-
хьэлIэр зэзэмызэххэщ.

ШЭРЭДЖ  Дисэ.

Мэз псэущхьэхэр я нэIэм щIэтщ

Экстремизмэм
пыщIахэт

Лэскэн районым щыпсэу цIыхуищым 
экстремизмэм пыщIауэ ялэжь хабзэн-
шагъэхэр Урысей ФСБ-м и управленэу 
КъБР-м щыIэм, Урысей МВД-м и Упра-
вленэ  нэхъыщхьэу КИФЩI-м щыIэм, 
 КъБР-м щыIэ МВД-м я лэжьакIуэхэм 
къызэпаудащ. 

ЗЭРАУБЗЫХУАМКIЭ, шэч зыхуащIхэм 
Урысей Федерацэм хуит щамыщI дуней-
псо экстремист зэгухьэныгъэм и къуда-
мэхэр лэжьэныр къызэрагъэпэщащ. 

Урысей ФСБ-м и управленэу КъБР-м 
щыIэм и Следственнэ къудамэм уголовнэ 
Iуэху къиIэтащ УФ-м и УК-м и 1-нэ, 2-нэ ста-
тьяхэм къыщыхьа щIэпхъаджагъэхэр 
ялэжьауэ. Законодательствэм къызэри-
гъэувымкIэ, апхуэдэ хабзэншагъэ зезы-
хьахэр илъэси 10-м нэскIэ ягъэтIыс. 

УФСБ-м  къет Бюджет мылъкум хэIэбат
Урысей ФСБ-м и управленэу КъБР-м 

щыIэм и лэжьакIуэхэм экономикэм 
ехьэ лIа щIэпхъаджагъэхэм пэщIэт 
Iуэхухэр ирагъэкIуэкIыу къыщIагъэ-
щащ «СФ Стимул» ООО-м и генеральнэ 
унафэщIым и къуэдзэ Къущхьэ М. М. 
«Демография» лъэпкъ проектыр пхы-
гъэкIыным хухаха бюджет ахъшэм 
зэрыхэIэбар. 

ЗЭРАУБЗЫХУАЩИ, абы Прохладнэ ра-
йоным и щIыналъэм физкультурэ-узын-
шагъэр щрагъэфIакIуэ комплексыр ща-
ухуэм зэфIагъэкIа лэжьыгъэм теухуауэ 
акт нэпцIхэр игъэхьэзыращ. А хабзэнша-
гъэм кърикIуащ сом мелуан 1,8-м щIигъу 
хэщIыныгъэ.

Налшык къалэ судым и унафэ къару зы-
гъуэтам ипкъ иткIэ Къущхьэ М.М. къуан-
шэу къалъытащ - УФ-м и УК-м и 159-нэ ста-
тьям и 4-нэ Iыхьэм къыщыхьа щIэпхъа-
джагъэр илэжьауэ. ЯмыгъэтIысу абы 
илъэсрэ мази 6-рэ тралъхьащ. Къэралым 
ирита хэщIыныгъэр нэсу ипшыныжащ.

гъуэхэм я пэжагъымкIэ ахэр 
зытхахэм нэсу жэуап яхь. Ав-
торхэмрэ редакцэмрэ я Iуэху 

ЖьэкIэмыхъу Маринэ (унафэщI-
редактор), Шир дий Маринэ (уна-
фэщI-редактор), Къаншокъуэ Эллэ 
(жэуап зыхь секретарь), Къардэн 
Маритэ, Къумахуэ Аслъэн, Нэ-
щIэпыджэ Замирэ, Чэ рим Мариан-
нэ, Щхьэ щэмыщI Изэ.

МЫ КЪЫДЭКIЫГЪУЭМ 
ЕЛЭЖЬАХЭЩ:

жэуап зыхь секретарым и къуэ-
дзэ ДыщэкI Соня, корректорхэу 
ПхытIыкI Марие (1, 3-нэ нап.), 
Нэужьокъуэ Заирэ (2, 4-нэ нап.).

КомпьютеркIэ газетым и теп-
лъэр ящIащ Дол Маринэ, Ныр 
Саидэ.

Сурэтхэм елэ жьар Бицу Жан-
нэщ.

ШыщхьэуIум и 10-м Урысей Феде-
рацэм щагъэлъэпIащ Физкультур-
никым и махуэр. Абы хуэгъэпса «За-
рядка со стражем порядка» урысейпсо 
акцэм Къэбэрдей-Балъкъэрым и по-
лицейхэри жы джэру хэтащ, спорт 
Iуэхухэр ныбжьыщIэ цIыкIухэм драгъэ-
куэкIащ. 

УРЫСЕЙ МВД-м и Прохладнэ къудамэм 
и лэжьакIуэхэм, абы пыщIа Жылагъуэ со-
ветым и унафэщI Клюй Андрей  ящIыгъуу, 
Прохладнэ къалэм дэт «Розовый Фла-
минго» санаторэ-узыншагъэр щрагъэ фIа-
кIуэ сабий лагерым щыIэхэм я Iэпкъ-
лъэпкъым зрагъэукъуэдиящ. 

Абы хэтащ киокушинкай каратэмкIэ 
 урысейпсо зэхьэзэхуэхэм щытекIуахэмрэ 
призерхэмрэ. 

ХьэщIэхэм сабийхэм ирагъэлъэгъуащ 
зыхъумэжыныгъэ Iэмалхэр. Къызэхуэса-
хэр яфIэгъэщIэгъуэну а псоми кIэлъып-
лъащ. 

Зэхуэзэм пащэу полицэм и лэжьакIуэ -
хэм ныбжьыщIэхэм драгъэкIуэкIащ хьэл 
мыхъумыщIэхэм зыщадзеиным, къыт-
щIэхъуэ щIэблэр гъэсэным теухуа псалъэ-
макъ щхьэпэ. 

- Узыншагъэ, ехъулIэныгъэ фиIэну, гъэ-
махуэ зыгъэпсэхугъуэ дахэ, гукъыдэж фи 
куэдыну си гуапэщ. Дэрэжэгъуэ къозытщ 
щIэблэ узыншэ къызэрытщIэхъуэр, - къы-
хигъэщащ Клюй Андрей. 

ЗэIущIэм и кIэухыу сабийхэм къызэгъэ-
пэщакIуэхэм фIыщIэ хуащIащ къыдра-
гъэкIуэкIа спорт Iуэхум папщIэ. 

БАХЪСЭН Азэмэт. 

Сом мин 750-рэ
хэщIыныгъэ

Урысей МВД-м и Лэскэн къудамэм и След-
ственнэ IэнатIэм и кIэм нигъэсащ илъэс            
42-рэ зи ныбжь нарткъалэдэсым ехьэлIауэ 
къаIэта уголовнэ Iуэхур, жыг лъапIэ зэры-
риупщIыкIамкIэ зэрагъэкъуаншэр. 

СЛЕДСТВИЕМ зэриубзыхуамкIэ, 2024 гъэм 
и гъатхэпэм Аргудан къуажэм пэгъунэгъу 
мэзылъэм къуэкIыпIэ жыгей щриупщIыкIри, 
Iыхьэ зыбжанэу зэпихащ. Ахэр и хьэлъэзешэ 
машинэм щрилъхьэм бзаджащIэр яубыдащ 
Урысей МВД-м и Лэскэн къудамэм полицэм и 
участковэхэмрэ Урысей ФСБ-м и республикэ 
управленэм и лэжьакIуэхэмрэ. 

Экспертизэм къызэригъэлъэгъуамкIэ, абы 
къэралым иритащ сом 750000-рэ хэщIыныгъэ. 

КъаIэта уголовнэ Iуэхумрэ ар зэрагъэ-
къуаншэмрэ Аруан район судым Iэрагъэхьащ. 
Езым щIыпIэр имыбгынэну, хабзэм емыбэ-
къуэну хуагъэуващ. 

ГъэпцIакIуэхэм
защыфхъумэ

Илъэс 25-рэ зи ныбжь къалэдэсым Уры-
сей МВД-м и Налшык управленэм 2024 гъэм 
шыщхьэуIум и 6-м зыхуигъэзащ. Пщащэм 
зэрыжиIамкIэ, абы къыIэрыхьащ и ныб-
жьэгъу хъыджэбзым къыбгъэдэкI тхыгъэ, 
сом мин 41-рэ щIыхуэу иритыну къелъэIу 
хуэдэу. Ар хуигъэзащIэу, ахъшэр счёт 
зэхуэмыдэу тIум игъакIуэри, итIанэщ щеп-
сэлъар икIи къищIащ и аккаунтыр зэра-
къутар икIи абы и ныбжьэгъум зыри къы-
зэрыхуимыгъэхьар.

А МАХУЭ дыдэм полицэм зыкъыхуигъэзащ 
илъэс 37-рэ зи ныбжь налшыкдэсым, ар имы-
цIыхум къытригъэхьэри, криптовалютэкIэ са-
ту ищIын папщIэ аккаунт зыIэригъэхьэну те-
гушхуащ. Абы сом мин 15 хуиутIыпщри, 
имыцIыхум зигъэпщкIужащ. 

ТIуми теухуа уголовнэ Iуэхухэр къаIэтащ. 
Полицэм фигу къегъэкIыж:

ФемыпIэщIэкI ахъшэр фи ныбжьэгъу хэмрэ 
цIыхугъэхэмрэ яхуевгъэхьыну, ипэ жыпIэкIэ 
дэIэпыкъуныгъэ хуейуэ зыкъыфхуэзыгъэзар 
ахэрамэ къэвмыщIауэ. Апхуэдэ смс-хъыбар 
къыфхуэкIуамэ, фэ езыр фыпсалъэ къыфхуе-
зыгъэхьам и дежи, Iуэхур зытетыр къафщIэ. 

Мы махуэхэм Налшык къалэм щы-
зэхуэсащ къэралым и щIыналъэхэм я 
дзюдоистхэр. Ахэр ди деж къыщIэ-
кIуам и щхьэусыгъуэм, я мурадхэм, 
 нэгъуэщI Iуэхугъуэхэми тедгъэп сэ лъы-
хьыну иджыблагъэ зыхуэдгъэзащ 
 УФ-м щIыхь зиIэ и тренер Емкъуж 
Мухьэмэд.

- Ди къалащхьэм щекIуэкI зыгъэсэ-
ныгъэ-егъэджэныгъэхэм сыт я къалэн 
нэхъыщхьэр, Мухьэмэд?

- Мыпхуэдэ зэхуэсыр етIуанэу Налшык 
щыдогъэкIуэкI икIи абы и къалэн нэ-
хъыщхьэу щытыр Урысей Федерацэм 
дзюдомкIэ балигъхэм, цIыхухъухэри цIы-
хубзхэри хэту, я чемпионатым, мы гъэм 
жэпуэгъуэм Сочэ къалэм щызэхашэ -
нум, зыхуэдгъэхьэзырынырщ. Абы нэ-
мыщI, а мазэ дыдэм Грознэ къалэм дзю-
доистхэр щызэпеуэнущ КИФЩI-м пашэ-
ныгъэр къыщыхьыным хуэунэтIа 
зэхьэзэхуэм. 

Пэжыр жыпIэмэ, димыгугъауэ цIыху 
куэд къэкIуащ ди деж. Мэзкуу, Санкт- 
Петербург, Калининград, Челябинск 
 къалэхэм, Кавказ Ищхъэрэм и щIына-
лъэхэм ящыщу зыри къэмынэу. КIэщIу 
жыпIэмэ, къэралым и щIыпIэ псоми               
къикIахэщ - псори зэхэту спортсмен                 
600-м ноблагъэ. Ахэр куэд зэрыхъум 
къыхэкIыу, сменитI тщIауэ дадолажьэ. 

- Апхуэдиз цIыхур я псэупIэкIэ, ерыс-
къыкIэ, нэгъуэщIхэмкIэ къызэбгъэпэ-
щыну зэрымытыншыр гурыIуэгъуэщ. 
Дауэ фIехъулIэрэ абыхэм?

- Ди гуапэ зэрыхъущи, КъБР-м Спор-
тымкIэ и министерствэм сыт и лъэны-
къуэкIи зыкъытщIигъэкъуащ: Спортым 
хуэгъэхьэзырынымкIэ центрым и хьэ-
щIэщым ахэр щIэдгъэтIысхьащ икIи зы-
хуей-зыхуэфIхэмкIэ нэсу къызэгъэпэща 
хъуащ, хьэщIэхэр псомкIи арэзыщ. Зы 
махуэ, псалъэм папщIэ, зыгъэпсэхугъуэ 
абыхэм яттри, тренерхэр Iуащхьэмахуэ 
лъапэ дэтшащ, я нэгу зедгъэужьащ.

- ХьэщIэхэр мазэкIэ ди деж щыIэ-
нущ. Дауи, ди Къэбэрдей-Балъкъэрым 
и щIыпIэ дахэхэр евмыгъэлъагъуу, 
спорт залым щIэубыдауэ ахэр пIы-
гъыну къезэгъыщэу къыщIэкIын-
къым. Абыхэм я нэхъыбэр ди деж япэу 
къэкIуауэ арагъэнщ. 

- Пэжщ, тренировкэ закъуэкIэ Iуэхур 
зэфIэкIынукъым. Абыхэм зыщагъэп-
сэхун махуэхэри къыхэхуэнущ. Иджып-
стукIэ языныкъуэхэр щIоупщIэ Шэджэм 
псыкъелъэхэм кIуа зэрыхъунум, Гуэл 
щхъуантIэхэр, Iуащхьэмахуэ лъапэр зэ-
зыгъэлъагъуну хуейхэри мащIэкъым. 
Зэплъын, ядгъэлъагъун щIыпIэ дахэ куэд 
гъунэжу диIэщи, зэрыжаIэу, псоми гу 
щедгъэхуэнщ.

- Мухьэмэд, зыгъэсэныгъэхэмкIэ 
къэд гъэзэжынщи, хэт сымэ спортсмен-
хэм ядэлажьэр?

- Иджыпсту ди деж щыIэщ пщIэ зиIэ, 
дунейпсо, Европэ утыкушхуэхэм мы зэ-
мытIу щытекIуа, УФ-м и чемпион, призёр 
хъуа, УФ-м дунейпсо классымкIэ спор-
тым и мастер цIэхэр зезыхьэхэр. Тре-
нерхэу Кабанов Дмитрий, Байчоров Пи-
лял, Хоментовский Никитэ сымэ. Абыхэм 
нэмыщI спортсменхэм ядолажьэ Хьэбэ-
чыр Муратрэ Щад Муратрэ.

- Мастер-классхэр ятыну, я Iэзагъым-
кIэ, дзюдом и щэхухэмкIэ щIалэгъуа-
лэм ядэгуэшэну хэт сымэ къыфхуеблэ-

Къэбэрдей-Балъкъэ-
рым Мэкъумэш хозяйст-
вэмкIэ и министерствэм и 
пресс-IуэхущIапIэм къы-
зэритамкIэ, республикэм 
и жыг хадэхэм гъэмахуэ 
мыIэрысэмрэ кхъу жьым-
рэ еужьэрэкIыу къыщы-
пачыж. 

ПХЪЭЩХЬЭМЫЩХЬЭР 
куэд рэ щыбгъэлъ зэрымы-
хъунум къыхэкIыу ар 
занщIэу сату щIапIэхэм 
ирагъашэ. Мыдрейуэ, фо-
кIадэм и кIэхэм ирихьэлIэу 
щIымахуэм щылъ 
мыIэрысэмрэ кхъужьымрэ 
къыпачыжын щIадзэнущ. 

Къыхэдгъэщынщи, Къэ-
бэрдей-Балъкъэрым пхъэ-
щхьэ мыщхьэхэмрэ мэ ра-

Дызэрыщыгъуазэщи, 2024 гъэм урыс усакIуэ Лермон-
тов Михаил къызэралъхурэ илъэс 210-рэ ирокъу. Ар ди 
щхьэусыгъуэу, иджыри къэс гулъытэшхуэ зыхуэдмыщIа 
абы и сатыр щхьэхуэхэм щIэрыщIэу дроплъэж. 

1831 гъэм бадзэуэгъуэм и 29-м Середниковэ лъапсэм 
щыIэу итхауэ щытащ Лермонтовым «ХъуэпсапIэ» усэр. ЩIа-
лэр илъэс 17 хъууэ арат тхыгъэр и Iэдакъэ къыщыщIэкIам. 
Сыт ар зытеухуар жыпIэмэ, дэтхэнэ ныбжьыщIэми хуэдэу, 
Лермонтовым мы сатырхэм хуитыныгъэм мыхьэнэшхуэ 
щрет. «Щхьэ хуитыныгъэ закъуэм сыхуэпабгъэу, сы мы-
псэуфрэ, сыщыхуарзэу уафэм», - щыжиIэкIэ, усакIуэм 
цIыхухэм яфIэмылIыкIыу губгъуэм ис къуалэбзухэм зэре-
хъуапсэр къыдгурегъаIуэ. 

КъищынэмыщIауэ, усакIуэм и гъащIэ гъуэгум щыгъуазэ 
дэтхэнэ зыми ещIэ урыс Лермонтовхэр шотланд лъэпкъым 
къытехъукIауэ къызэралъытэр. «СылъэIэсамэ шотланд 
пшынэ Iэпэм…» псалъэхэм уигу къагъэкIыр аращ. Пасэрей 
адэжьхэм ятепсэлъыхь зищI щхьэкIэ, зи унэцIэр зэрихьэ и 
адэм зэрыпэIэщIэр ныбжьыщIэм къызэрехьэлъэкIым 
 урагъэгупсыс мы сатырхэм. Ар лIыхъужьу къилъытэн 
 гукъыдэжыр къызэрытекIуэр нэрылъагъуу, блыным фIэлъ 
Iэщэм сабэ трихужыну, къызытехъукIахэм ещхьу лIыхъужьу 
дунейм тетыным щIохъуэпс. 

Иджы Лермонтовыр къэдвгъэгъани, хамэ щIыпIэм 
щыпсэу адыгэхэм я деж дывгъэIэпхъуэт. Сыт хуэдэ усэри 
нэм къыфIэзыгъанэр абы къыщыIэта гупсысэхэр уи щхьэм 
зэрупхыфырщ. И Хэкум имысыж дэтхэнэ хэхэсми и гу ры-
гъуз хэр къэзыIуатэ урыс усакIуэм ди лъэпкъэгъухэр Адэжь 
щIыналъэм къызэрыхуеIэр дигу къегъэкI. Псом хуэмыдэу ар 
щынэрылъагъущ усэм и кIэухым: «Мыбы сыкъыщыхъуами, 
сыщыхамэщ», - жеIэ лирическэ лIыхъужьым, ауэ бзу зэ-
рымыхъуфыным хуэдэу, ар къызыхэкIахэми ящыщ хъу-
жыфынукъым. 

Усэр япэ дыдэ 1859 гъэм «Отечественные записки» жур-
налым къытрадзауэ щытащ. Иджы ар адыгэ щэнхабзэми и 
зы Iыхьэщ. 

ХЪУЭПСАПIЭ

Щхьэ сымыбзурэ сэ, щхьэ сымыгубгъуэ къуаргърэ,
Сарещхьу мо зблэлъэту ежьэжахэм? 
Щхьэ, хуитыныгъэ закъуэм сыхуэпабгъэу,
Сымыпсэуфрэ, сыщыхуарзэу уафэм?

КъухьэпIэмкIэ, къухьэпIэмкIэ зисчарэт,
Адэжьхэм я губгъуэшхуэр щыгъэгъамкIэ,
Пшагъуэбэ Iуащхьэм къыхэплъ сэрей уардэр
Я хьэдэ лъапIэхэм кхъэлъахэ щахуэхъуамкIэ.

Нэхъыжь щIэину мэIур фIэлъщ блынджабэм,
КъыфIонэ нэм маисэ улъияри, 
Си дамэхэмкIэ ахэм сецырхъамэ,
КъыщIэщыжынти сабэм исеяхэр.

СеIусэфамэ шотланд пшынэ Iэпэм,
Макъамэм зэрылъапсэу зэщIищтэнут,
ФIэIуэхури зэхъуапсэри зы плъапIэу,
Макъыр зэрыбзэхыжыр зыхэсщIэнут.

Ауэ духьэхэри гуращэхэри пщIэншэщ,
Хэт пэлъэщар ухыгъэм и унафэм?
Аращи, си хэку Iуащхьэхэмрэ сэрэ
Хы сыджхэр щытекIуэткъым ди зэхуакум. 

Хахуэу зэуахэм къащIэна къуэ закъуэр
Хы адрыщI хэгъэгу щIыIэм сыщопсэу,
Мыбы сыкъыщыхъуами, сыщыхамэщ...
Щхьэ, мыгъуэ, сымыгубгъуэ къуаргърэ сэ?

Тхыгъэр  зейри  усэр  зэзыдзэкIари  ЧЭРИМ  Марианнэщ. 

Спортсмен 600-м нэблагъэм зыщагъасэ

гъэнур мы зэхуэсым?
- Псалъэм папщIэ, Тау Хьэсэнбий, 

 Анаев Аслъэн, Мудрэн Беслъэн сымэ, 
нэ гъуэщIхэри махуэ хэхакIэ къахыхьэ-
нущ.

- Мухьэмэд, иджыпсту къэралым 
 къращIылIа дэкъузэныгъэхэм къы-
хэкIыу спортсменхэми зэхьэзэхуэ ш-
хуэ хэм хэтыну къызэрыпаубыдым 
щхьэ кIэ, спортым зыхуагъэсэну хуэ-
мейуэ е хэкIыжын Iуэху зэрахуэу гу 
 ялъыптэрэ нобэрей щIалэгъуалэм?

- Апхуэдэ гупсысэ яIэу сэ сщIэркъым. 
Нобэ дунейр зыгуэр хъуа щхьэкIэ, абы 
къикIыркъым гъащIэр абдежым къы-
щыувыIауэ. Псалъэм папщIэ, хамэ къэ-
ралхэм щрагъэкIуэкI зэхьэзэхуэхэм зы-
кIи къыкIэрымыхуу БРИКС-м и джэгухэр 
мы гъэм зэхашащ, Екатеринбурги, нэ-
гъуэщI къалэхэми абы хуэдэхэри щыIэ-
нущ. 

Хамэ къэралхэми пэIэщIэ дахуэхъуауи 
пхужыIэнукъым. Ди деж яфIэфIу къокIуэ 
Китайм, Узбекистаным, Къэзахъстаным, 
Ираным, Бразилием, Азербайджаным, 
Монголием, нэгъуэщIхэми я спортсмен-
хэр. 

Пэжыр жыпIэмэ, икIэ махуэм нэсыху 
дыгугъащ иджы екIуэкIа Олимп джэгу-
хэм дыкIуэну. ЩIалэ хъэрзынэхэри ди-
Iэт, медаль къызэрахьынуми шэч къы-
тетхьэртэкъым, ауэ сыт ди Iэмалт…

- Мис иджы, псалъэм папщIэ, Дзю-
домкIэ федерацэм унафэ къищтащ ко-
мандэр Олимп джэгухэм хэмытыну, 
ауэ абы емыдаIуэу зыгуэр къыхэкIрэ - 
сыти къызэфщIэ, си закъуэ сыкIуэ-
нущ, жиIэмэ-щэ? 

- Ар зыми къыгуры Iуэнукъым. Дэ 
дыщыпсэу къэралым къытхуищI ди 
унафэщ, абы уебэкъуэнри къемы-
зэгъщ. Ауэ, мыдрейуэ, Олимп джэгу-
хэм ухэмытауэ, ар уи нэгу щIэ мы кIауэ, 
ар зищIысыр зэи къыб гурыIуэ нукъым. 
Дэтхэнэ зы спортсменым и  дежкIи 
 гуауэщ, зэрысабий лъандэрэ и  къа руи, 
и зэмани емыблэжу абы зы хуи гъэ-
хьэзырауэ, иужькIэ ар къы щы пау-
быдыжым деж.

ИпэкIэ зэрыщыжысIащи, Олимп 
 джэгухэм нэмыщI, нэгъуэщI зэхьэ зэ хуэ-
шхуэхэри щыIэщ, дунейпсо, Европэ чем-
пионатхэри хэтыжу. Ахэр илъэс къэс ира-
гъэкIуэкI. БРИКС-м и джэгухэми спорт 
гъащIэм хуэфащэ увыпIэ щагъуэтыну си 
гугъэщ. Мыдрейуэ, дунейри апхуэдэу 
екIуэкIынкъым икIи спортыр политикэм 
езыпхахэр текIуэтынщи, а Iуэхум акъыл 
хэлъу бгъэдыхьэн цIыху губзыгъэхэр 
 утыку къихьэжынщ. 

- Уэ уи щхьэкIэ, укIуэн-умыкIуэным 
теухуауэ, сытыт япэ ибгъэщынур?

- Къэралым зэрыжиIам хуэдэу сщIы-
нут. Сыт щхьэкIэ жыпIэмэ, гупым укъыхэ-
жу укIуэкIэ, пщIэи щIыхьи къыпхуэхьы-
нукъым. ЩыIэщ, нэгъуэщI къэралхэм 
зыщезыгъэтхахэр, абыхэм я щIыхьыр 
 зыхъумэхэр. Ари хэкIыпIэщ икIи хъар зы-
нэщ, ауэ зыщыбгъасэ спортымкIэ япэ-
етIуанэ увыпIэхэр къэралым щыпIы -
гъыу, узэрамыутIыпщынур гурыIуэ-
гъуэщ. 

- Мухьэмэд, уи пхъурылъху Елдар 
цIыкIу теухуауэ сыноупщIынут: сэ зэ-
рысщIэмкIэ, абы картингым зыхуе-
гъасэ, дауэ ехъулIэрэ?

- Сэ зэ IуплъэгъуэкIэ къысхуэщIэнущ 
сабийр спортым хэзэгъэнрэ хэмызэ-
гъэнрэ. Урысей Ипщэмрэ КИФЩI-мрэ я 
зэхьэзэхуэу Таганрог къалэм иджы-
благъэ щекIуэкIам щытекIуащ Елдар. 
Иужь кIэ, дзюдом дезгъэхьэхын мурад-
кIэ, ар абы къыхэсшащ икIи и ныбжь 
елъытауэ зыхэта зэхьэзэхуитIми япэ 
щыхъуащ. Иджыпсту ар нэхъ къыхих 
хуэдэу къыс щы хъуащ, сэри нэхъ къэс-
щтэнут. Картингыр сфIэшынагъуэщ, 
 дауэ хъуми. 

- ЩIалэм и ныбжьыр дапхуэдиз 
 хъурэ?

- ЕтIуанэ классым кIуащ, илъэсий 
 мэхъу.

- И насып Тхьэм фигъэлъагъу! Му-
хьэмэд, гу нэхъ зылъытапхъэу иужьрей 
зэманым дзюдомкIэ евгъэкIуэкIа зэIу-
щIэхэми я гугъу уэзгъэщIынут. 

- Нобэ Налшык щызэхэтша сборхэм 
япэ къихуэу ди деж щекIуэкIащ спорт-
смен цIэрыIуэ Къамбий Аслъэн и фэ-
еплъу щыта урысейпсо зэхьэзэхуэр. Абы 
папщIэ фIыщIэ лей яхуэсщIынут ар 
къызэзыгъэпэщахэм, къыддэIэпыкъуа-
хэм. ФIы дыдэу екIуэкIащ, кърихьэлIа-
хэм яфIэхьэлэмэту. ЗэIущIэм зыкъра-
гъэхьэлIащ Олимп джэгухэм я чемпион-
хэу Халмурзаев Хьэсэн, Галстян Арсен, 
Мудрэн Беслъэн сымэ, къэралым дзю-
домкIэ и командэ къыхэхам и тренер нэ-
хъыщхьэ Тау Хьэсэнбии яхэту.

Апхуэдэу фIыщIэ яхуэсщIынут Олимп 
джэгухэм я чемпионхэу Къардэн Мура-
трэ Хъущт Аслъэнбэчрэ, Олимп джэ-
гухэм дыжьын медаль къыщызыхьа 
Джэду Iэниуар сымэ, Къамбий Аслъэн и 
фэеплъ турнирыр егъэкIуэкIыным 
зэрыхэлIыфIыхьахэм папщIэ.

- А зэхьэзэхуэр япэу зэхэфшауэ аращ 
мы гъэм. Ар илъэс къэс евгъэкIуэкIын 
мурад щыIэ?

- Апхуэдэ гугъэхэр диIэщ. УФ-м Дзю-
домкIэ и федерацэм зыхуэдгъэзэнурэ 
илъэсым ирагъэкIуэкI зэхьэзэхуэхэм 
ехьэ лIауэ зэхагъэува планым ар хедгъэ-
гъэхьэнущ икIи къызэрыхах зэIущIэу 
щытынущ. 

Епсэлъар  ХЬЭЩЫКЪУЕЙ  Олегщ.

гъэнур мы зэхуэсым?

МыIэрысэ 
пасэр 

къыпачыж
кIуэ лIэужьыгъуэхэмрэ зэ-
хэту кърахьэлIэжым и нэ-
хъыбэр мыIэрысэрщ. Къэб-
гъэлъагъуэмэ, абы гектар 
мин 23-м щIигъу респуб-
ликэм щыхухах. Псори 
зэхэту нэгъабэ пхъэщхьэ-
мыщхьэу тонн мин 737-рэ 
кърахьэлIэжащ, ику иту зы 
гектарым центнер 386,3-рэ 
хуэзэу.

БАТОКЪУЭ  Албэч. 

Лермонтовым  и
«ХъуэпсапIэр»

ИнтернеткIэ фымыцIыхум зыщыпыф щIэкIэ 
икIи хьэпшыпхэмрэ Iуэхутхьэбзэхэмрэ я пщIэр 
щефткIэ, фи ахъшэр кIуэдынкIэ икIи фызы-
хуейр къыфIэрымыхьэнкIэ хъунущ. 

ЩIэп игъэкIырт

Урысей МВД-м КъБР-м и Шэрэдж рай о-
ным щиIэ къудамэм наркотикхэр зэрызэ-
рагъэкIуэкIым кIэлъыплъынымкIэ и гупым 
и лэжьакIуэхэм къыщIагъэщащ щIыпIэм 
щыпсэур наркотик зыхэлъ къэкIыгъэхэр 
 хабзэншагъэкIэ гъэкIыным пыщIауэ шэч 
зыхуащIыр. Абы и лъапсэр къыщащым, по-
лицейхэм пщIантIэм иIэ хуабэщым бэдрэ-
жан хьэсэхэм адэкIэ къыщахутащ щIэп 
чыцэ 56-рэ. 

ЦIЫХУХЪУМ зэрыжиIамкIэ, наркотикхэкI 
зы хэлъ, езыр-езыру къэкIхэр абы щызэхуихьэ-
сащ и гъунэгъу районым и губгъуэм. АдэкIэ 
 гъатхэм ахэр щыхисащ хуабэщым икIи зри-
хьэлIэн папщIэ игъэкIын щIидзащ. 

Шэрэдж район ОМВД-м шэч зыхуащIым 
 теухуа уголовнэ Iуэху къиIэтащ УФ-м и Уго-
ловнэ кодексым и 231-нэ статьям и 1-нэ Iыхьэм 
ипкъ иткIэ. Абы Iэ щIрагъэдзащ щIыпIэм 
имыкIыну, хабзэм тетыну. 

ИлэжьамкIэ
зиумысыжащ

2024 гъэм бадзэуэгъуэм и 31-м Урысей 
МВД-м и Налшык управленэм зыхуигъэзащ 
илъэс 48-рэ зи ныбжь къалэдэс цIыхуб-
зым. 

ЗЭРЫЖИIАМКIЭ, мазаем абы я унагъуэм и 
цIыхугъэм къыхуигъэлъэгъуащ пщэфIапIэм 
щIагъэувэ унэлъащIэ къэщэхунымкIэ къы-
дэIэпыкъуну. Дзыхь хуищIри, налшыкдэсым 
абы иритащ сом мин 70. Ахъшэр Iэрыхьэри, 
цIыхухъум зигъэбзэхащ. Абы телефоныр 
къытрихырт икIи къигъэгугъэрт мыгувэу Iуэ -
хур зэфIихыну. ИужькIэ закъримыгъэгъуэт 
щы хъум, закъыпимыщIэ щыхъум цIыхубзым 
полицэм зыхуигъэзащ. 

Налшык УМВД-м уголовнэ къэлъыхъуэны-
гъэмкIэ и лэжьакIуэхэм шэч зыхуащIыр здэ-
щыIэр къахутэри яубыдащ. Нэхъапэми суд зы-
тращIыхьа, илъэс 34-рэ зи ныбжь лэшын-
къейдэсым илэжьамкIэ зиумысыжащ. 

ЦIыхухъум теухуа уголовнэ Iуэху къаIэтащ 
УФ-м и УК-м и 159-нэ статьям и 2-нэ Iыхьэм 
ипкъ итк1э. 

Зыгъэхьэзырар  УАРДЭ  Жантинэщ.

Оперэ уэрэджыIакIуэ цIэ-
рыIуэ, КъБАССР-м щIыхь 
зиIэ и артисткэ, Кавказ Ищ-
хъэрэм ГъуазджэхэмкIэ и 
къэрал институтым илъэс 
куэдкIэ щезыгъэджа Бэ-
гъуэтыж Светланэ къызэ-
ралъхурэ шыщхьэуIум и             
13-м илъэс 85-рэ ирикъуащ. 

«СЫЩIЭТIЫСХЬАЩ. Мазэ 
нэхъ семыджауэ, си тхьэ-
кIумэм къицырхъащ музыкэ 
училищэ къызэрызэIуахар. 
ИкIи куэдрэ сыгупсыса-
къым», - къыхощыж абы и 
 гукъэкIыжхэм. 

Зэрысабийрэ уэрэд жы Iэ-
ным щIэхъуэпсу къыдэкIуэ-
тея хъыджэбзыр япэщIыкIэ 
медицинэ колледжым щIэ-
тIысхьат, и адэ-анэм я жыIэм 
едаIуэри. Мазэ нэхъ дэмы-
кIауэ, Налшык Музыкэ учи-
лищэр къызэрыщызэIуахар 
щызэхихым, куэдрэ мыгуп-
сысэу абы щIэтIысхьащ. И 
адэ-анэм ар къыщащIар ма-
зитI дэкIыжа нэужьщ. 1960 
гъэм училищэр къиухри, 
Свет ланэ и щIэныгъэм щы-
хигъэхъуащ Собинов Леонид 
и цIэр зэрихьэу Саратов дэт 
консерваторэм. Ар иригъэ-
джащ музыкант, егъэджакIуэ 
Iэзэ Шейблер Трувор. 

1965 - 1969, 1977 - 1998 гъэ-
хэм Светланэ щылэжьащ 
Къэбэрдей-Балъкъэрым и 
къэ рал филармонием, ди 
республикэм и Музыкэ теат-
рым. Абы и утыкум щигъэ-
зэщIа оперэ партиехэмрэ ро-
мансхэмрэ, адыгэ лъэпкъ уэ-
рэдыжьхэр цIыхухэм гуи-
мыхуж ящыхъуат, апхуэдиз-
кIэ и макъыр телъыджэти. 

Щэнхабзэмрэ гъуазджэм-
кIэ колледжым, Кавказ Ищ-

Куэдым  я  гъуэгугъэлъагъуэ

хъэрэм ГъуазджэхэмкIэ и 
къэ рал институтым Светла-
нэ зэрыщылэжьа илъэсхэм 
уэрэджыIакIуэ хъуну хуей куэ-
дым гъуэгугъэлъагъуэ, ущия-
кIуэ яхуэхъуащ.

Оперэ уэрэджыIакIуэ хъу-
ным къыхуигъэщIа Светланэ 
дзыхь къыхуащI ролыщIэхэм 
елIалIэу елэжьырт икIи цIэ-
рыIуэ ирихъун хуэдэу къе-
хъулIэрт. Апхуэдэ лэжьыгъэ-
хэм ящыщщ Мадинэ (Балэ 
Мухьэдинрэ Къардэн Хьэ-
сэнрэ зэдатха «Мадинэ» опе-
рэм), Виолеттэ (Верди Джу-
зеппе и «Травиата»-м) сымэ           
я партиехэр. ХьэIупэ Джэб-
рэIил и адыгэ бзылъхугъэ 
уэрэдхэр 1983 гъэм япэу 
 жы зыIари Светланэщ, «Зу-зу, 
 баринэ» Iыхьэм щыщ уэрэ-
дипщIи Композиторхэм я  
унэу Москва дэтым - щи-
гъэзэщIат абы. 

Бэгъуэтыжым адыгэбзэкIэ 
и уэрэд жыIэкIэр зыхуэбгъа -
дэ хъун щымыIэщ! Ар ядэ-
лэжьащ республикэм и ком-
позитор, усакIуэ куэдым, 

Темыркъан Борис, ХьэIупэ 
ДжэбрэIил, КIыщокъуэ Алим, 
Тхьэгъэзит Зубер жыпIэми. 

Опереттэ зыбжанэми хэ -
тащ Бэгъуэтыж Светланэ, сыт 
хуэдэ лэжьыгъэми еплъын, 
ар гъэунэхун хуейуэ къи-
лъытэрти. Адыгэ уэрэдыжь 
куэди игъэзэщIащ, мыкIуэ-
дыжыну лъэпкъым къыхуэ-
нэну. Псалъэм папщIэ, ком-
позитор Даур Аслъэн Свет-
ланэ игъэзэщIэну къыхуи-
хьауэ щытащ «Шэрджэс 
цIы хубэ уэрэдхэр». Ахэр 
 пластинкэм тету къэнащ. Ап-
хуэдэу ХьэIупэ ДжэбрэIили 
оркестровкэ хуищIауэ щы -
тащ Светланэ иригъэгъэ зэ-
щIа уэрэд зыбжанэм. Шах-
галдян Артемий и «Си нэ да-
хэ», «Университетский вальс» 
уэрэд цIэрыIуэхэр, Молэ 
 Владимир и «Школьный 
вальс»-р, Къардэн Хьэсэн, 
Балэ Мухьэдин сымэ макъа-
мэ зыщIалъхьауэ Светланэ 
жиIахэр Къэбэрдей-Балъкъэ-
рым и гъуазджэм и дыщэ 
гъэтIылъыгъэ хъуащ.

Романс зыгъэзащIэхэм я 
Кавказ Ищхъэрэ щIыналъэ 
зэпеуэм япэ увыпIэр къыщи-
хьауэ щытащ Светланэ. Куэд 
мэхъу апхуэдэ лэжьыгъэхэр.

Фильмхэм зэрыщыджэгуа-
ри гукъинэжщ. Абыхэм я зы 
щапхъэщ «ЩIымахуэ жэщ» 
жыхуиIэр. Псалъэншэу, абы 
щыгъуэми и гурыгъу-гурыщIэ 
псори и нэгум къищу, акт-
рисэр зэрыджэгур гуимы-
хужт. 

КъБР-м и Композиторхэм я 
зэгухьэныгъэм я япэ съез-
дым Бэгъуэтыж Светланэ щи-
гъэзэщIат ХьэIупэ ДжэбрэIил 
сабийхэм яхуитха уэрэд зыб-
жанэ. Абы ирагъэблэгъа ком-
позитор цIэрыIуэ Френкель 
Ян къыбгъэдыхьэри, Свет-
ланэ къехъуэхъуат зэфIэкI 
зиIэ уэрэджыIакIуэу, драмэ 
актрисэу къызэрилъытэр 
къыхигъэщу.

КъызэрыщIэкIымкIэ, Свет-
ланэ и унэцIэр Гугъуэтыжщ. 
ЛУГ-м (Ленинскэ учебнэ го-
родокым) япэу щIэтIысхьауэ 
щытахэм ящыщ Батыр (Свет-
ланэ и адэм) урысыбзэ ищIэр-
тэкъым. «Уи унэцIэр хэт?» - 
жаIэу къыщеупщIым, адыгэ-
бзэкIэ: «Гугъуэтыж», - жиIэри 
жэуап итащ. Дэфтэрхэр Iы-
зыхым зэрызэхихам хуэдэу 
итхащ. ИлъэсиплIыр дэкIауэ 
къызэриухамкIэ тхылъыр 
къыщратыжым, абы итыр 
 Бэгъуэтыжт. Мыракъым си 
унэцIэр, жиIа щхьэкIэ, зыри 
къедэIуакъым. Арати, ап хуэ-
дэу къэнауэ нобэми йокIуэкI. 
«Дунейм щехыжам Гугъуэты-
жу ятхыжауэ аращ ди адэр, - 
жеIэ Светланэ. - Сэ сценэ цIэ 
лей схуэхъуащ ар, си дэлъху 
нэхъыжьымрэ дэлъху нэ-
хъыщIэм и къуэмрэщ а унэ-
цIэр зезыхьэр. Гугъуэтыжхэ 
зэрыщыту зэрызиблагъэри 
си къуэпсхэр Урыху (Къуэ-
гъуэлъкъуей) къуажэм къы-
зэрыщежьэри зэи зыщыз-
гъэгъупщакъым, пщIэ, нэмыс 
яхуэсщIу, сакIэлъыкIуэу ап-
хуэдэщ.

ТЕКIУЖЬ  Заретэ.


